
	“БНМАУ-ЫН АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1969 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	НЭГДҮГЭЭР БҮЛЭГ : Энэ бүлэгт Оля охин, эмээтэйгээ муудалцан, шидэт тольтой ярилцана

	Би та нарт өөрийгөө гэнэт хажуугаас нь харсан Оля охины тухай ярьж өгье гэж бодлоо. Тэр охин, ухаан нь, яг л дүүгээ юм уу эгчийгээ, эсвэл үерхдэг охиноо харж байгаа юм шиг өөрийгөө хажуугаас нь харжээ. Оля охин ингэж өөрийгөө хажуугаас нь удтал ажиглаад урьд мэддэггүй байсан дутагдал бүхнээ засаж авчээ.

	Энэ сонин явдлын хамгийн гол нь юу вэ гэвэл шүү дээ хүний зан байдлын тун ялихгүй гэж бодогдмоор муу тал ч гэсэн тэр хүний зорьсондоо хүрэхэд нь садаа болдгийг Оля охин лавтайяа мэдэж авсан билээ. Тэр охин үлгэрийн нэгэн сайхан оронд санаандгүй очиж, уншсан үлгэрт нь гардаг шиг аймаар аймаар юм олныг үзжээ. Эелдэг сайхан зантай, шулуун шударга нь аргагүй ёстой л нэг бал бурамд дүрээд авсан юм шиг нялуун хаад хатагтай гардаг үлгэрийг та нар ч гэсэн уншсан байж болох л доо. Гэтэл зөвлөлтийн пионер охин Оля нэгэн өдөр үлгэрийн тийм оронд жуулчилж иймэрхүү юм үзэж... Ер нь би та нарт эхнээс нь аваад эрэмбэ дараатайхан ярья л даа.

	...Тэр өглөө Оля их л муухай ааштай байжээ. Оройтож боссоныг хэлэх үү, тэгээд бас эмээ ээжийнхээ сэрээх гэж татахад, нүд нь аниастай хэвээр их л ундууцан уурлаж:

	— Болиоч! Юу болоод хүн унтуулахгүй байгаа юм бэ! хэмээн муухай чарлажээ.

	— Оля минь чи хичээлээсээ хожимдох нь байна шүү, бос бос гэж эмээ нь сэрээж ядна.

	Ер нь хүүхэд бүхний эмээ сайхан зантай байдаг болоод ч эмээгийн нь дуу тайван, эелдэг зөөлөн сонсогдоно. Хөөрхий эмээ нар ач, гуч нартаа хэчнээн хайртай байдаг билээ. Адайр зантай охидынхоо эвгүй ширүүн үгэнд ч уурладаггүй улс шүү дээ.

	— Бас л орондоо ном уншаад шөнө дүл болгож орхио биз дээ. Тэгээд нойрондоо харамсаад байгаа нь энэ шүү! хэмээн эмээ нь санаа алдан, хавтсан дээрээ «ҮЛГЭРҮҮД» гэж том том үсгээр бичсэн нэртэй ном шалан дээр хэвтсэнийг өөд нь авлаа.

	Орныхоо ирмэг дээр, нүцгэн хөлөө унжуулаад сууж байгаа Оля нэг нь нуухандаа наалдаатай учир өрөөсөн нүдээрээ эмээгээ ууртай нь аргагүй хараад:

	— Яасан янзын хүн бэ... унтуулахгүй юм! гэж үглэнэ.

	Олягийн даашинз орон доогуур ойчсон, эрж ядаад байсан өрөөсөн шаахай нь номын шүүгээний доод хөндийгөөс гарлаа.

	Эмээгээрээ үсээ сүлжүүлж суухдаа өчүүхэн ч өвтгөөгүй байхад нь толгойгоо сэжлэн тонголзож: «ёо ёо!» гэж үглэж суув.

	Оля цайгаа ууж дуусаад, ном дэвтрээ эрж эхлэв. Байх газар алга боллоо.

	— Өчигдөр би ширээн дээр хураагаад унтсан. Та л нэг тийш нь хийж орхио биз! хэмээн эмээгээ зэмлэж, дороо дэвсэгнэсэнд эмээ нь тайвнаар:

	— Миний юм алга болно гэж ер байдаггүй шүү дээ. Охин минь чи ч гэсэн юм хумаа байр байранд нь тавьдаг болж сур гэхэд, Оля:

	— Би дандаа л байранд нь тавьдаг даг. Номыг минь та тэгэхээс тэгэх гэж нуусан байлгүй гэж чарлав.

	Эмээ нь энэ удаад тэссэнгүй дуугаа ялимгүй чангаруулж:

	— Чи ер нь яасан ичдэггүй амьтан бэ? Гайгүй аав, ээж хоёрыг чинь ажлаасаа ирэхээр нь хэлье! гэв.

	Оля аав, ээж хоёроосоо жаахан айдаг учир эмээгийн нь саяны үг хэрэг болсон бололтой, уруул цорвойлгон «Яах вэ дээ!» гэж дуулдахтай үгүйтэй хэлээд, орон доогуураа шургав. Ном дэвтэр нь яалаа гэж орон доогуур байх билээ дээ. Халуун усны өрөө, гал тогооны аль алинд байсангүй. Эмээ нь цүнхийг нь нээж үзээгүй сэн бол Оля ном дэвтрээ хэдий болтол эрэх байсныг бүү мэд.

	— Оля минь чи ийм л мартамхай амьтан шүү! Өөрөө бүгдийг нь цүнхэндээ хийж орхисон байна шүү дээ. Чи минь нэг удаа өөрийгөө хажуугаас нь хардаг ч болоосой. Тэгвэл өөрөө өөрөөсөө яасан их ичих бол!

	Эмээгээ дэмий гомдоосондоо тэртэй тэргүй ичсэн Оля охин хөгшний өрөөсөн хацар дээр шовхийтэл нэг үнсээд, цүнхтэй номоо авч, хувцсаа өмсөхөөр үүдний өрөө рүү орлоо. Охин үүдний өрөөнд байдаг том толины өмнө эргэлдэх их дуртай байжээ.

	— Оля минь, шалавхан хувцаслаж үз! Хонх дуугарахад тавхан минут үлдээд байна! гэж эмээ нь цаанаас яаруулав.

	Оля харин хувцаслах ч гэж бодсонгүй. Хар хормойвч унжуулж улаан бүч зүүсэн нэг охин толин дотор өөдөөс нь ширтэж байлаа. Хоёр салаалуулж сүлжсэн цайвар үсэндээ тууз зангидсан, том цэнхэр нүдтэй ерийн л нэг охин. Оля өөрийгөө их хөөрхөн охин гэж боддог бөгөөд толины өмнө ирэх болгондоо түүнээс удтал холдож чаддаггүй байжээ. Үүдний өрөөнд орж ирсэн эмээ нь:

	— Хүүе чи чинь одоо хүртэл яваагүй юу? Өнөөдөр ч аав, ээж хоёрт чинь нээрээ хэлэхээс биш гэхэд, Оля:

	— Яах вэ дээ! гээд хувцаслаж эхлэв.

	Тавдугаар ангийн сурагч гэж байх, яг л учир мэдэхгүй хүүхэд шиг ай даа, чи минь нэг удаа өөрийгөө хажуугаас нь хардаг ч болоосой! гэсэнд Оля дахиад л:

	— Яах вэ дээ! гээд, эмээгийнхээ зүг гараа нэг сарвалзан, нүдийг нь хариулж толинд дахин нэг хараад, гарч хаалга хамхив.

	Оля хичээлээ тарж, жигтэйхэн муухай ааштай амьтан ирлээ. Өнөөдөр үерхдэг охидтойгоо муудалцсан юм санж. Ер нь үе үе ингэж муудалцдаг, тэгэхдээ хамаг буруу нь Оляд л байдаг байлаа. Үерхдэг охидыгоо:

	— Яасан адайр зантай амьтан бэ! Бид үүнээс хойш чамтай үерхэхгүй гэхэд өчүүхэн ч харамсаагүй дүр үзүүлэх гэж доод уруулаа дорвойлгон:

	— Яах вэ дээ! гэж хэлж орхисон боловч гол нь зэгсэн гонсойжээ.

	Өвлийн түрүү сар шувтарч, гадаа эрт харанхуй бүрэнхий болдог болж байсан үе билээ. Сургууль дээр шинэ кино ирсэн болохоор Оля хичээлийн дараа тэсэлгүй үзжээ. Кино тараад гарахад нь өвлийн цэлмэг тэнгэрт од түгсэн байлаа. Гадаа үүдээрээ ороод иртэл шатны чийдэн асаагүй, харанхуй байсан учир Оля их айв. Айдаг ганц юм нь энэ юм санж.

	Ингээд хөлийнхөө чимээнээс айсаар явж шатны эхний гишгүүр дээр хөл тавингуут, хар эрчээрээ өгсөн гүйж, давхартаа гараад, хонхоо байдгаар нь дарлаа. 

	Хонх жигтэйхэн чанга, зогсоо зайгүй хангинахад сандарсан эмээ нь салганаж чичирсэн гараар үүд онгойлгож өгөөд:

	— Юу болов! Чи чинь түлхүүрээ яагаа вэ! гэж асуухад, Оля байдгаараа амьсгаадан байж:

	— Эмээ минь би түлхүүрээ гээж орхисон гэхэд эмээ нь гасалж:

	— Гурвын гурван түлхүүр гээлээ шүү дээ! Одоо яана? Би түлхүүрээ орон сууцны газрын дархан хүүд өгч орхисон, Оля минь, Оля минь, яасан ч салан амьтан гэгч вэ! Дарханд очоод ир, нэг шинэ түлхүүр хийж орхисон байгаа байх гэв.

	— Эмээ... шатны гэрэл асаагүй... хав харанхуй... гал хамгаалагч нь шатаж орхисон юм байлгүй

	— Чи айж байгаа хэрэг үү?

	— Би... айгаа ч үгүй л дээ... Би харанхуйд байх нэг л дургүй... 

	— Еэ хар муу аймхай амьтан! За тэгвэл би өөрөө явж үзэхээс дээ гээд эмээ нь хувцаслах зуураа Оляг хуруугаар занан: — Хоолны шүүгээнд шоколад байгаа, хоол болтол бүү хүрээрэй! гэж захиад, гарч үүд хамхив.

	Оля явуут дундаа хувцсаа тайчиж галош, малгай, пальтогоо энд тэнд орхиод, гал зуухны өрөө рүү орж хэсэг эргэлзэн байснаа шүүгээнээс шоколад аваад идэж орхив. Ингээд ганцаар уйдсандаа, нүүрэн дээр нь «Үлгэрүүд» гэж бичсэн нэг ном авч, хуудсыг нь эргүүлж суутал нэгэн зураг анхаарлыг нь татжээ. Өндөр гэгч толгойн бэлд гозгор гозгор оройтой өнгө алагласан байшин барилгатай нэг сайхан хот харагдана. Эрээн мяраан хувцастай олон хүн хотын нэгэн талбайн дунд орших усан оргилуурыг тойрон зугаалж явна. «Ийм сайхан газраар зугаалж явах сан» гэж бодсон Оля гэнэт үүдний өрөөнд хачин чимээ гарахыг сонсов.

	Үүдний өрөө рүү гүйж очвол тэнд юү ч байсангүй.

	Оля «над л юм дуугарах шиг санагдсан байх л даа» гэж бодоод толь руугаа нэг харснаа аанай л өмнө нь эргэлдэж эхлэв.

	Толинд өөрийгөө толгойноос хөлөө хүртэл ажиглаад, хэдэн удаа эргэлдсэнээ нүдээ онийлгон хэлээ гаргаж үзэв. Тэгээд дараа нь хамрынхаа үзүүрт хуруугаа тохийлгон барьж өөрийгөө урт хамартай болгон хараад, инээд алдаж өсгийгөөрөө шал тогшиж эхлэв.

	Гэтэл дахиад л чимээ гарах шиг санагд... 

	Үгүй дээ, санагдсан байж огт таарахгүй байв. Оля чих тавин чагнасаар өсгийгөөрөө дахин шал тогшив. Ингэтэл жингэнэсэн аялгуут цуурай толины гүнээс тодхон сонсогдлоо. Уг цуурай Олягийн одоо зогсож байгаа, жинхэнэ өөрийн нь үүдний өрөөнд биш, харин тэр толинд харагдаж байгаа өөр нэг яг ижил үүдний өрөөн дотроос сонсогдож байлаа.

	Ийм хачин янзын юм үзсэн Олягийн цэнхэр нүд бүлтийхээрээ бүлтийгээд мэл гайхан цэл хөхрөв. Анир чимээгүйн дунд нэг хүний уртаар гунигтайхан санаа алдах нь тодхон дуулдсанд Оля айж эхлэв... Хэсэг байж байгаад, аяархан гэгчээр

	— Сая хэн санаа алдав аа? гэж асуусанд,

	— Би байна аа, хэмээн олон жижиг шилэн бөмбөлөг өөр хоорондоо харшилдсан мэт жингэнэсэн сайхан дуу сонсогдлоо.

	— Би гэж хэн бэ? Энд хэн ч алга байна шүү дээ? гэж Оля арай ядан дуугарсанд.

	— Би толь байна аа хэмээн жингэнэсэн дуу дахин сонсогдов. Оля цочиж, хажуу тийш зайлаад хэсэг гайхсанаа

	— Толь юм ярьдаггүй шүү дээ... гэсэнд

	— Чи өөрийгөө үлгэрийн охин гэж бод хэмээн нөгөө дуу хариулав.

	— Гэлээ ч гэсэн би гайхаж байна... Толь чамаас би айж байна.

	— Айх хэрэггүй, охин минь. Би бол зан сайт, шидэт толь. Би чамд өчүүхэн боловч гэм хийхгүй. Чи бид хоёр хэзээний сайн нөхөд шүү дээ, тийм үү? Чи над өөрийгөө харах их дуртай шүү дээ, тийм үү?

	— Тэр ч тийм гээд Оля бага зэрэг зүрх орж толь руу нэг алхав. 

	Нөгөө дуу жингэнэн:

	— Эмээ ээж чинь чамайг, нэг удаа өөрийгөө хажуугаас нь хардаг болоосой гэж байн байн хэлдэг шүү дээ... гэсэнд

	— Өөрөө өөрийгөө хажуугаас нь харж болдог юм уу? хэмээн Оля гайхав.

	— Бололгүй яах вэ! Чи өөрийгөө хажуугаас нь харъя гэвэл толины нөгөө тал руу орох хэрэгтэй.

	— Пээ, яасан сонин юм бэ? Тэгвэл би толины нөгөө тал руу оръё л доо! гэж Оля дуу алдав.

	Нөгөө дуу бодлогоширч орхих шиг болж тэр даруй хариу хэлсэнгүй. Хэсэг байж байснаа жингэнэсэн дуу:

	— Чам шиг ааштай хүн ч толины нөгөө тал руу орох аюултай даа гэхэд нь:

	— Би тийм болохгүй ааш зантай юм гэж үү? гэв.

	Түрүүчийн адил санаа алдах чимээ сонсогдов.

	— Чи байна шүү дээ, үнэндээ муу охин биш л дээ... Би дулаахан сайхан харцаар чинь чиний ариун цагаан сэтгэлтэйг мэдэж байна. Харин хүнд бэрх цагт саад болж мэдэх муу тал чамд нэлээд бий!

	— Би юунаас ч айхгүй! хэмээн Оля толгой хаян хоёр салаа үсээ шодолзуулав.

	— За яах вэ, тийм болог хэмээн нөгөө дуу зөвшөөрлөө. Ингээд үүдний өрөөнд өдий төдий усан болор эдлэл хагарч байгаа юм шиг чимээ гарахад Оля давхийн цочоод сугандаа хавчуулсан номоо шалан дээр унагалаа.

Автоматаар үүсгэсэн тайлбар]

	ХОЁРДУГААР БҮЛЭГ : Энэ бүлэгт Оля толинд харагдсан дүрстэйгээ танилцан, үлгэрийн оронд очно

	Усан болрын жингэнэлдэх чимээ улам бүр тодрон, толины толигор шилэн дээгүүр цэнхэр долгион жирэлзэж, удах тусмаа хөхрөн хөхөрсөөр толинд юу ч харагдахгүй боллоо.

	Тэгснээ цэнхэр долгион манан адил замхарч, жингэнэх дуу намсахад Оля үүднийхээ өрөөний толинд өөрийнхөө тусгалыг дахин харлаа. Гэтэл толины шил алга болж орхиод зөвхөн жааз нь үлдсэнийг Оля өмнөөсөө үлээж буй салхиар яриангүй мэджээ.

	Оля ус руу шумбан орох гэж байгаа юм шиг амьсгалаа нэг сайн хурааж аваад, нүдээ онийлгон, өрөөсөн хөлөө хурдан өргөж толины жаазны доод хөндөл давуулангуут духаараа нэг хүнтэй мөргөлдөж шалан дээр ойчлоо.

	Өвдсөн духаа өрөөсөн гараар дарж, өндийж суугаад, нүдээ нээвэл өмнө нь цайвар үстэй, том цэнхэр нүдтэй нэгэн охин бас өрөөсөн гараар духаа дарж орхисон сууж байв. Тэр охин ичимхийхэн инээмсэглээд:

	— Ингэж мөргөлдсөн нь бид хоёрын хэн хэний маань буруу боллоо. Чи дэндүү түргэн алхаж орхисон. Би ч гэсэн чиний юу хийснийг хийж сурчихсан болоод бас урагшаа алхаж орхижээ. Сая бол чамд зам тавьж өгөх ёстой байснаа ухаарсангүй гэхэд, Оля духаа үрэн:

	— Зүгээр, нэг их өвдөхгүй байна. Овойгоод хавдаж орхих байх даа гэв.

	— Чи үүднийхээ өрөөнд нэг ном унагасан шүү дээ, тэр чинь энэ байна гээд охин, Оляд нэг ном сарвайв.

	Тэр номын хавтсан дээр, «дүүрэглҮ» гэсэн үг бичээстэй байхыг Оля үзэж инээмсэглээд, одоогийнхоо шалан дээр сууж байгаа үүдний хачин өрөөг ажиглав. Энд бүх юм урвуу, өөрийн гэрт нь баруун талд байсан юм зүүн талд, зүүн талд байсан юм баруун талд гарч орхисон байлаа.

	Гэнэт түрүүчийн жингэнэх дуу анхаарлыг нь татлаа. Толины жааз дотор дахиад л цэнхэр долгион бий болов. Оляг толь руу гүйгээд очтол толь нь зүгээр болж орхив. Толинд духаа наагаад үзэхэд хүйтэн шил мэдэгдэж байлаа. Оля «Би одоо яаж харина» гэж бодов. Гэнэт тун уйтгартай, аймаар болов. Хажууханд нь байгаа юм шиг байтлаа хачин хол болж орхисон өөрийн нь үүдний өрөө толинд харагдана. Өөрийн нь үүдний өрөө сэтгэлд дотно санагдсаныг хэлээд яах вэ! Тэнд шалан дээр хавтсан дээрээ «Үлгэрүүд» гэсэн нэртэй хайртай ном нь хэвтэж харагдана. Салхи үзэж байг гэж авдраас ээжийн нь гаргасан аавын нь зуны пальто өлгүүрт өлгөөтэй, түүнээс нафталин үнэртэнэ.

	Оля эргэн тойрноо ажиглав.

	Эндэх толинд туссан үүдний өрөөнд яг аавын нь зуны пальто шиг пальто өлгөөтэй байх боловч, Оля хамраа сэртийлгэн байж үнэртэж ядаад нафталины үнэр огт мэдсэнгүй.

	— Би энд байх дургүй байна. Гэртээ харилаа хэмээн Оля нөгөө охин руу ууртайхан харж хэлсэнд цаад охин шалан дээрээс өндийх зуураа:

	— Болохгүй. Цэнхэр долгион тэр болгон байн байн үзэгдэхгүй гэж их л хэвлүүхэн хариулав.

	— Тэгвэл энэ муу толийг чинь... хага цохиж орхихгүй юу? гэсэнд,

	— Тэгвэл бүр тусгүй юм болно. Чи энэ толины ар талд бүх насаараа үлдэх болно гэжээ.

	Олягийн нүднээс нулимс бөмбөрч шалан дээр дусалж эхлэв. Нулимс нь жижиг шилэн бөмбөлгүүд болон хувирч шалан дээр унахдаа жин жин дуугаран хагарч байлаа. Олягийн ийнхүү уйлж байгааг охин хараад:

	— Чи юундаа уйлна вэ? Чи бид хоёр хоёулаа байж юундаа уйдах юм бэ? хэмээн эелдэгхэн аргадахад.

	— Чамайг хэн гэдэг вэ? хэмээн Оля уйлагнан асуув.

	— Намайг Яло гэдэг. Чамайг Оля гэдэг шүү дээ?

	— Тийм! Чи яаж миний нэрийг мэддэг болсон юм бэ? хэмээн Оля гайхав.

	— Мэдэж ядах юухан байх вэ дээ. Би чиний тусгал болохоор миний нэр чинийхийг л тонгоруулсан байж таарна шүү дээ. Оля гэдгийг чинь тонгоруулахаар Яло болж орхихгүй юу. Чи бид хоёрын юм болгон урвуу байгаа даа. Харахгүй байна уу, чамайг баруун хацар дээрээ мэнгэтэй байхад би зүүн хацар дээрээ мэнгэтэй байна шүү дээ гэсэнд

	— Яасан инээдэмтэй хэрэг вэ! Тэгвэл чи чинь нээрээ миний тусгал мөн юм бол... гээд хацартаа доголон нулимстай Оля инээмсэглэв.

	— Юу гэж?

	— Нэг юм асуувал чи гомдохгүй биз?

	— Яалаа гэж дээ. чи юу асуух гээ вэ?

	— Чи нээрээ миний тусгал мөн юм бол лав солгой байгаа даа?

	— Тийм, солгой. Би юм бүхэнд солгой, солгой гараараа юм хийх хэчнээн эвтэйхэн гээч!

	— Яасан хөгтэй юм бэ! гээд, Оля жихэрч: — Хаанаас ингэж их салхилаад байна даа? гэв.

	— Мэдэхгүй л дээ гэж Яло мөрөө хавчсанаа, гэнэт ном руу зааж: — Хараач, номын чинь хуудас хөдөлж байна гэв.

	Хоёр охин хуудас нь үнэхээр салхинд дэрвэлзэж байгаа ном руу тонгойлоо. Юун салхи вэ? Оля номын хуудсыг сөхсөнд гозгор гозгор оройтой өнгө алагласан байшин барилга бүхий нөгөө гоё хотын зурагтай хуудас гарч иржээ. Хачин гайхмаар боловч салхи яриангүй тэр зургаас үлээж байдаг байна шүү.

	Яло гэнэт алгаа ташин:

	— Мөн догь оо! Оля, хоёулаа энэ хотоор зугаалъя! гэсэнд хачин их гайхсандаа хоёр нүд нь орой дээрээ гарч орхих дөхсөн Оля:

	— Чи өөрийн ухаантай байна уу? Энэ чинь... номын зураг шүү дээ. Зураг дээр байгаа хотоор яаж зугаалж болдог юм бэ? хэмээн асуув.

	Яло инээмсэглэсээр очиж, номоо туурганы ёроол налуулан дэлгэж тавив. Гэнэт хоёр охины харсаар байтал нөгөө зураг томорч таазанд тулахыг үзээд Оля тургүйхэн дуу алдав. Тэгэхэд нь Яло:

	— Толины энэ талд юу ч байж мэднэ. Чи минь үлгэрийн хүн болчхоод байгаагаа санаач. Хотоор явж үзье. Чи маргааш харина биз гэв.

	— Маргааш ий? гэж Оля цочин дуу алдав. — Намайг байхгүй болохоор манайхан яаж сүйд болно гэж бодож байна? Цагдан сэргийлэх газар тэр аяараа л эрж сураглана... бас ээж гэж нэг амьтан байна... хөөрхий муу ээж минь намайг машинд дайруулж орхисон гэж санана. Гудамжаар тун болгоомжгүй явдгийг минь хэлэх үү, яриангүй тэгж санана.

	— Санаа зовох хэрэггүй. Гэрийнхэн чинь чиний эзгүйг ердөө мэдэхгүй. Чамайг энд мянган жил боллоо ч гэсэн мэдэхгүй! Чамайг хэдийд ч эргээд очиход танай цаг чамайг анх толины жаазанд ороход зааж байсан цаг, минутаа, тэр ч байтугай тэр секундээ л заагаад байж байна... Чи хараач тэр!

	Оля толгойгоо өндийлгөн, яг өөрийн нь гэрт, үүдний нь өрөөнд байдаг шиг том цаг туурганд дүүжлээтэй байхыг харлаа. Тэр цагны нүүр нь л өөрийнхөөс нь өөр зүүнүүд нь нар зөв биш нар буруу явж байв.

	— За тийм юм бол яах вэ! гээд Оля инээмсэглэв. Хоёр охин хөтлөлдөн, зөөлөн салхинд үс, хормой нь дэрвэлзсээр, зураг дээрх үлгэрийн хот руу төвөггүйхэн явж орлоо.

	ГУРАВДУГААР БҮЛЭГ : Энэ бүлэгт Оля охин үлгэрийн хотоор зугаалан явж гаднаа гяланцаг, дотроо паланцаг гэдэг үгийн учрыг мэдэж авна

	Хоёр охин гүвээний хяр дээр гараад доош харахад гайхалтай юмс нүдэнд тусна.

	Өмнөхөн талаас нь урт шилэн шат зурайх ажээ. Уртын урт тэр шатны цаад үзүүрээс аваад толгойн бэлээр үзэсгэлэнт нэгэн хот ярайна.

	Тэр аяараа өнгө өнгийн шилээр баригдсан тоо томшгүй олон цамхаг, гозгор гозгор оройтой орд

	харш наранд гялалзан, нүд гялбаана.

	Оля, Яло хоёр хөтлөлдсөөр шатаар уруудлаа. Гишгүүр болгон дээр нь хөлөө тавих үест ятга хөгжмийн чавхдас лугаа адил жингэнэж байв. Шатны хоёр хажуугаар тавьсан том том толины нэг рүү Оля хараад, дотор нь хачин бүдүүн, өргөн нүүртэй хоёр охиныг үзээд:

	— Энэ чинь чи бид хоёр гэж үү дээ? хэмээн их гайхсанд, Яло:

	— Харин, мөн л шиг байна шүү дээ гэжээ.

	Хоёр охин шатны доод үзүүрт тулж очоод зогсоход өмнө нь эргэн тойрон шар, улаан, хөх, ногоон, цагаан өнгийн гоё гоё шилэн байшингаар хүрээлэгдсэн өргөн талбай цэлийж харагдлаа.

	Урт урт торгон хувцастай гуа авхайчууд алтан саан эмжээр хамжаартай гоёмсог хувцас хунартай эрчүүд тэхий дундаас нь тунгалаг хүйтэн ус эгц дээш өндөрт годгойдсон усан оргилуурыг тойрон зугаална.

	Усан оргилуураас годгойдох ус эргэж буухдаа шил болон хувирч, үй түмэн жижиг гялтгануур болон бут үсэрч, агаар мандлыг хөгжмийн эгшиг гэмээр дуу чимээгээр дүүргэж байлаа.

	Усан оргилуурын тэндээс анхилам сайхан сэрхрээ татан сэрүүцүүлнэ. Нарны туяанд юм бүхэн оч цацруулан гялалзаж байв.

	Ихэмсэг ямбархаг хүмүүс суулгасан сүйх тэрэгнүүд талбайгаар нааш цааш зөрөлдөн... дэвсмэл зам дээгүүр морин туурай тачигнана. Шилэн шатны хоёр хажуугаар байсан шиг том том нөлөөтэй толь талбай дээр газар сайгүй босгоотой ажээ.

	Оля, Яло хоёр тэр ер бишийн гоё ганган хүмүүсийг сониурхан ширтэж хэсэг зогсож байтал хоргой, хантаазтай, урт нарийхан хөлийг нь яг барьсан хар оймстой нэгэн өндөр туранхай өвгөн хоёр охины хажуугаар өнгөрөхөд Оля тэр өвгөнөөс:

	Өвгөн гуай, танай энэ орныг хаанах гэдэг юм бэ? хэмээн асууж орхисон чинь нөгөө хүн ууртайгаар:

	Юуны чинь өвгөн гуай вэ! Би бол Нишгод долоодугаар их хаантны ёслол эрхэлсэн сайд байгаа юм. Өөдгүй хар зулбасгууд! Манай орныг Нөлөөт толины гүрэн гэдэг гэж мартаа юу? гэж зандрав.

	Тэр онгироо өвгөнийг толгойгоо цогнойлгон одоход, инээдээ барьж ядан байсан хоёр охин бие биеийг харав.

	— Яло, саяны өвгөн, хааныгаа Нишгод гэв үү? Чиний хэлснээр энд чинь юм бүгд тонгоруу байдаг юм бол энэ чинь Догшин гэсэн нэр байна шүү дээ? гэж Оляг бодож байснаа асуухад Яло: 

	— Тийм ээ. Оля минь Догшин гэсэн үг гэв.

	— Их догшин хаан байх нь ээ!

	Хоёр охин талбайг холхноор тойрон өнгөрч, нарийхан салаа гудамж руу орлоо. Тэр гудамжаар цаашлах бүр байшин барилга нь муудаж байлаа.

	Ингэж хэсэг явтал өмнө талд нь хар шилээр барьсан ямар нэг урт барилгын хэрэм харагдав. Дотор нь гал улалзан гэрэлтэж өргөн гэгчийн хаалгаар нь хар утаа уугьж байлаа.

	— Тэнд түймэр гарсан юм шиг байна? хэмээн Оля дуу алдав.

	Оля, Яло хоёр тэр хаалгаар орж, халтирч ойчмоор толигор шилэн шатаар суурийн давхар руу буулаа.

	— Яасан ч бүтэж үхмээр юм бэ! хэмээн Яло алгаар амаа таглан хахаж цацав.

	Утаа пиг дүүрсэн харанхуй тасалгаанд олон зуухан доторх гал улалзаж харагдлаа. Бэлхүүсээ хүртэл нүцгэлсэн эрчүүд, багачууд харанхуй утаан дотор чухам юу хийж байгаа нь мэдэгдэхгүй бүртэлзэнэ. Хөөрхий минь, цөмөөрөө л турж туйлдсан улс байлаа.

	Гэнэт нэгэн хүний хөөрхийлөлт дуу хадаж, туранхай жаал хүү гуйвж байснаа хөсөр унасанд эрээн мяраан хувцастай, ташуур барьсан нэг хүн, хүү рүү дөхөж очоод:

	— Энэ муу Рөхөн бас л ажил хийх дургүй нь хөдлөв! гээд, агаарт ташуурын сур исгэрэхийг Оля сонсов.

	— За тэр дээ! Ташуурын сур хүүгийн эцэнхий нүцгэн бие дээр бууж. улаан гувруу үлдээлээ. Жаал хүү огт хөдөлсөнгүй, хөөрхий минь өөрийн ухаангүй байж л дээ.

	Нөгөө хүн ташуураа дахин далайхад нь Оля ухасхийж очоод амьсгаадан байж:

	— Та яаж байгаа юм бэ? Битгий зод! Наад жаал чинь үхлүүт байна шүү дээ! гэж хашхирав.

	Нөгөө хүн ууртай баргар царайгаа охин руу эргүүлж,

	— Би бол Ээлэ сайдын хуягуудын даамал байна! Чи хэн болоод над зааж сургана гэнээ хөө? хэмээн бархирахад нь:

	— Та наад жаалыгаа өрөвдөхгүй байна уу? Тамир тэнхээгүй, ийм бага амьтныг ингэж зодож нүдэж яаж болдог юм бэ! хэмээн Оля амьсгаадсаар учирлав.

	— Тонил цаашаа! Одоохон тонилохгүй бол муугаа үзнэ гэж мэдээрэй, хар муу зулбасга минь! гэжээ.

	Оля, Хуяг хоёрыг хүрээлэн тольчид цуглараад баясан талархсан янзтай харцгааж байхад Оля зориг орж:

	— Та ингэж зодож нүдэхээ боль! Харахгүй юу? Наад жаалын чинь гол нь хариугүй тасрах гэж байх шиг бололтой... Алив та минь туслаарай! гэж эрс шийдмэг хэлэхэд, хуяг:

	— Энэ муу мануухайг салхинд гарга! Муу гөлөг чи энэ муу арьс яс хоёр болсон амьтны төлөө Ээлэ сайд их хаантны домчид төвөг удна байх гэж арай бодож байгаа юм биш биз дээ?

	Жаал хүүг суурийн давхраас дамжлан гаргаж, дэвсмэл зам дээр, нүүрээр нь нар руу харуулан хэвтүүлэх үеэр хүүгийн зовхис үл мэдэг хөдлөв.

	— Бачилж байгаа нь тэр гэж би эс хэлсэн билүү! Ажил хийх дургүй нь хүрээд энэ шүү дээ! Рөхөн чи ч одоо эзэн хааны шүүхээс мултардаггүй дээ! хэмээн Хуяг бархирав.

	Олягийн тохойноос хүн дугтрахад эргэж харваас царай нь зэвхий цагаан болж орхисон Яло олны завсраар цааш зүтгэх зуур тийнхүү тохойноос нь угзарч:

	— Чи яасан солиотой амьтан гэгч вэ! Шалавхан зугтъя! Би цаад ташуур барьсан хүнээс чинь айж байна хэмээн их л сандрангуй шивгэнэсэнд,

	— Би энэ хүүгийн юу болохыг мэдэхээс нааш хаашаа ч явахгүй! гэж Оля толгойгоо шийдэмгий сэжив.

	Морин туурай тачигнахад хамаг нүүр нь атираа үрчлээ болсон бөгтгөр өвгөн:

	— Ээлэ ирж явах шиг байна гэхэд Оля, өвгөнөөс:

	— Тэр Ээлэ гэдэг чинь энд юугаа хийх гэж ирдэг юм бэ? хэмээн шивгэнэн асуусанд.

	Өвгөн их л гайхсан янзтай ширтээд:

	— Охин минь та хоёр лав харь орноос ирсэн биз? Ээлэ гэдэг чинь манай энэ гүрний шил хийдэг бүх газрын эзэн нь байхгүй юу... Энэ шил хийдэг газар бол түүнийх. Бид эндэхийн толь цайрддаг улс. Бидний яс арьс хоёр болтлоо эцэж турсныг харж байгаа биз дээ? Энэ бол мөнгөн усны уурт хордсоных. Бидний гар хурууг хар л даа. Дүүрэн яр шарх! Энэ бол мөнгөн усны хордлого. Ээлэ гэдэг энэ ховдог муухай амьтны шунаг нь дэндээд цагаан тугалгатай хольсон мөнгөн усны оронд цэвэр мөнгө хэрэглэх ч гэж санадаггүй эд. Мөнгийг хүний амь наснаас үнэтэй боддог золиг! гэж ярив.

	— Ээлэ гэдэг чинь Элээ гэсэн үг шүү дээ гэж Ялогийн тайлбарлахад, өвгөн ажилчин:

	— Чимээгүй, чимээгүй! Хүрээд ирэх шиг бололтой. Охид минь та хоёр өөдөөс нь битгий хараарай! Түүний харцанд хэн ч тэсдэггүй юм гэж захив.

	Дандаа хар зүсмийн морьтой урт урт жад гозолзуулсан бие хамгаалагчид цугларсан олны өөдөөс хүрч ирэхэд хүмүүс ум хумгүй ухарлаа.

	Төдхөн туяа цацруулсан сүйх тэрэг хаалгаар орж ирэв. Зарц нар очиж үүдийг нь нээхэд сүйх дотроос яг элээ шиг зүс царайтай нэгэн хүн цухуйхыг Оля харжээ. Хамар нь яг элээний хошуу шиг доошоо махийсан боловч охиныг түүнээс өөр нэгэн зүйл их цочоожээ. Оля тэр хүний хоёр нүдийг хараад тэгж их цочсон юм санж. Тас хар, махчин шинжтэй, тэр хоёр нүд харсан бүхнээ нэвт шувт хатгаж байх шиг санагдана. Элээний харцтай харц тулгарахгүйг хэн хэнгүй хичээн газар шагайж буйг Оля ажиглав.

	Сайдын аймшигт харц цугларсан олныг алгуур дараалан өнгөрч, хажууханд нь таг чиг хэвтэж байсан нөгөө жаал дээр туссанаа, Хуягийн зүг шилжив.

	Хуяг малгайгаа авч, толгой бөхийлгөсөнд элээ шиг царайт хүн:

	— Юу болоод байгаа юм бэ? гэхэд, дуу нь яг харцтайгаа адил зэвүүн муухай юм шиг Оляд санагджээ.

	Хуяг толгой өөд өргөлгүй, их л хүндэлж буй байдалтайгаар:

	— Рөхөн дахиад ажил хийж өгөхгүй, хэвтэж байгаа нь энэ дээ, ноёнтон сайд минь гэж өчив.

	Рөхөн гэнэт ёолсноо гараараа газар тулж өндийлөө Сайдын үл чавчрагч аймшигт харц хүү рүү ширтэнэ.

	— За хө чи чинь яагаад ажил хийх дургүй байна вэ? хэмээн сайдын асуухад, жаал хүү дуулдах дуулдахгүйн хооронд дорой дуугаар:

	— Ноёнтон сайд гуай минь би өлсөөд... Ажил хийхэд хүнд байна гэж өчив.

	— Худал бүү хэл! Чи өдөр болгон зэгсэн том талх авдаг шүү дээ!

	— Юуны том байх вэ дээ, ноёнтон сайд минь! Тэр чинь чүдэнзний хайрцгийн чинээхэн л юм байдаг шүү дээ. Би авсан жаахан талхаа өвчтэй ээждээ өгдөг. Одоо над хумсын чинээхэн талх үлдсэн. Энэ миний алган дээр байгааг харж байгаа биз дээ? Үүнийг би орой идэх гэж хадгалсан юм хэмээн Рөхөн арай ядан босоод, өрөөсөн гараар туурга түшин, өрөөсөн гараа сарвайж, доройхон боловч зоримог дуугаар хэлэв.

	— Хүн амьтан гэдэг чинь яасан худалч болж орхио вэ! Үүний чинь хумсын чинээхэн гэдэг юм уу? Чи наадахаа толинд бариад үз л дээ... гэж Ээлэ сайд амаа жарвайлгав.

	Ээлэ сайд гэнэт сүйхнээсээ хар нөмрөгөө дэрвүүлсээр үсрэн бууж ирээд тэр хачин хотын газар сайгүй тавиатай нөлөөт толины нэг рүү жаал хүүг түлхэн:

	— Толь руу сайн ойртоод оч! Цаад толинд чинь юу харагдаж байна! Юу харагдаж байна хэлээд орхи! хэмээн шүлсээ үсэргэн бархирав.

	Толин дотор пагдгар тарган жаал хүү мундаг том талх бариад зогсож байхыг Оля харлаа.

	— Толин дотор бүтэн том талх харагдаж байна шүү дээ! гээд хуяг инээмсэглэв.

	— Бүтэн талх байна! Гэтэл одоо чи бас идэх юмгүй гэж хэлэх үү? хэмээн сайдын зандрахад, Рөхөн гэнэт цэх болов. Ядарч туйлдсан хоёр нүдний нь харц сэргэн гялалзав.

	— Толь чинь худлаа хэлж байна! хэмээн ууртай хэлээд, хоёр хацар нь хүртэл үл мэдэг ягаарлаа.

	Жаал хүү тонгойж газраас чулуу шүүрэн авч толь руу байдаг чадлаараа шидсэнд дэвсмэл зам дээр шилний хагархай жингэнэлдэн уналаа. Цугларсан олон шүүрс алдав.

	— Би энэ нөлөөт толийг хагалж, орчлон дээрх энэ олон худалч толины нэгийг нь боловч хороосондоо баярлаж байна! Та нар ард түмнийг хууран мэхэлж байх гэж энэ толинуудыг энд тэндгүй тавьсан шүү дээ! Энэ муусайн толинд чинь итгэх хүн нэг ч байхгүй! хэмээн Рөхөн хүү, Ээлэ сайдын өөдөөс хашхирав.

	— Үүнийг барь! Үхлийн цамхагт аваачиж хий! гэсэнд, Сайдын хоёр бие хамгаалагч хүүг барин авч хажуугийн нэг гудамж руу чирээд явлаа.

	— Рөхөн минь баяртай! Хүү минь баяртай! гэж олны дундаас нэг хүн хашхирав.

	— Ах дүү нар минь ээ, бид бүхэн ийм байдлыг хэдий болтол тэвчиж суух хэрэг вэ? гэж өөр нэг хүн хашхирлаа.

	Гэнэт нэг хүн дуу эхэлж, түүний нь олон арван хүн;

	 

	Харц бид хаад ноёдод талхигдаж

	Хаа явсан газраа худал хуурмагт баригдаж байна 

	Үнэн ёс улам бүр цэцэглэж байгааг

	Үхээрийн зандалчид та нар харж байгаа биз

	 

	Өмнө маань их үйлс биднийг хүлээж байна 

	Үнэн ёс дийлнэ гэдэгт итгэцгээ ах дүүс минь! 

	Нөлөөт толь нэгд нэгэнгүй тонилог!

	Үхлийн цамхгийг үнсэн товрог болгоё! 

	 

	хэмээн түрлээ.

	— Дуугаа, тат! хэмээн бархирч хүн хүн рүү гүйж буй Ээлэ сайдын хар нөмрөгийн нь хормой далавч адил дэрвэнэ.

	Сайдын бие хамгаалагчид жадаа сүлбэхэд зэхэн барьсаар тольчдыг суурийн давхар руу шахаж орууллаа.

	Ээлэ сайдыг сүйхэндээ орж, бээлийгээ нэг сэгсрэхэд үүд нь хамхигдаж, морьд ухасхийн, сүйх тэрэг хангир жингэр дуугарсаар зайлж одов. Толь хийдэг газрын гадаа үүдэнд хоёр охин, нэг манаа гурав л үлджээ.

	Оля манаа руу очиж:

	— Хөөрхий тэр хүүг цамхаг руу аваачиж яах гэж байгаа юм бэ? гэж асуусанд, гооргор манаа охины дээрээс тонгойн хараад:

	— Юуны чинь яах вэ? Яасан инээдэмтэй юм асуудаг амьтан бэ! Хааны шүүгч цаазаар аваачих шийдвэр гаргамагц түүнийг чинь үхлийн цамхгийн орой дээрээс шидэж орхино. Тэгээд бяц үсрэх нь тэр байгаа даа гэв.

	Оля шүүрс алдаж:

	— Тэр цаазаар аваачих ялыг чинь хэн өөрчилдөг юм бэ? гэсэнд

	— Хаан л өөрөө. Тэгэхдээ манай хаан шүүгчийнхээ заасан ялыг өөрчилж байсан удаагүй юм даг.

	Яло, Олягийн ханцуйнаас угзарч:

	— Боль, боль Оля минь, ийм болгоомжгүй байж яаж болдог юм бэ! Жаахан удсан бол чи бид хоёр муугаа үзэх байсан гэв.

	Оля Ялогийн гараас хөтлөөд:

	— Яло минь явъя! гэв

	— Хаашаа?

	— Хааны ордон руу

	— Юу?

	— Рөхөнийг суллахаас нааш миний сэтгэл хэрхэвч амрахгүй! 

	— Рөхөнийг одоо аврахаас өнгөрсөн шүү дээ! Чи цаад хүнийхээ хэлснийг дуулаа биз дээ?

	— Ямар ч гэсэн хоёулаа хааны ордонд очъё! Хүүг аврах хэрэгтэй, Яло минь! Ямар ч байсан аврах хэрэгтэй!

	— Чамайг... чамайг бас цаазалж орхино шүү дээ.

	— Ямар ч гэсэн тэр! Явъя!

	 Оляг ингэж эрс шийдмэг аашилна гэж огт санаагүй байсан болохоор их гайхсан Ялогийн хоёр нүд орой дээрээ гарах шахжээ. Оля бол сав л хийвэл уурлаж уцаарладаг адайр зантайн дээр залхуу гэдэг нь учиргүй охин байсан болохоор Яло түүнийг нь дуурайсаар байгаад уйдаж залхсан юм санжээ.

	Гэтэл Оля хэдий завдаа ийм сүрхий зоригтой болчихдог бил ээ?

	Үүнийг эрхэм уншигч та хэлүүлэлгүй мэдэж байгаа биз. Оля хэчнээн муухай ааштай ч гэсэн пионер хүн шүү дээ! Иймээс ч түүний хамаг сэтгэл санаа хөөрхий тэр зовж зүдэрсэн жаалыг аврах юм сан гэдэг ганц бодолд эзлэгдээд байлаа

	— Явъя! гэж Оляг дахин шаардахад, Яло:

	— За яах вэ явъя л даа гэж санаа алдав. Хоёр охин нарийн гудамжаар орлоо. Оля хэсэг зуур юм бодож явснаа:

	Эдний энэ оронд гэрэлтэж гялалзсан юм маш их юм. Анхандаа над нээрээ сайхан санагдаж байсан шүү. Тэгтэл тийм биш юм байна. Гаднаа гяланцаг, дотроо паланцаг гэж эмээгийн маань хэлдэг үг ийм учиртай байна шүү! гэв.

	ДӨРӨВ ДҮГЭЭР БҮЛЭГ : Энэ бүлэгт Оля, Яло хоёр хааны гал тогооны газар санамсаргүй орж орхино

	Оля. Яло хоёрыг хааны ордны гадаа хүрч очих үед тэнгэрт анхны одод гялалзаж ордны их танхимд олон гэрэл асаалттай, усан болор туурга, цонх нь тэр аяараа өнгө өнгийн солонго татуулна. Ордны гадаа хэрмийн цаана усан оргилуур сүржигнэн, моддын дотор үл үзэгдэгч шувуухай жиргэн дуулж байлаа.

	— Яасан гоё юм бэ! Гэтэл энэ гоё орны ард түмэн хэчнээн их зовж зүдэрдэг юм бэ! хэмээн Оля шүүрс алдав. Яло нэг сараалжин хаалга руу зааж:

	— Ордны их хаалга тэр лав мөн дөө. Чи бид хоёрыг яалаа гэж оруулах билээ дээ. Тэгээд бас би үүнээс цааш явж чадахаа байлаа. Хөл минь холгоод өвдөөд байна гэв.

	— Аль хөл чинь тэр вэ?

	— Зүүн хөл.

	— Яасан хачин юм бэ? Миний баруун хөл холгочихсон.

	— Хачин юу байх вэ дээ. Би бол чиний тусгал шүү дээ. Ер нь чамайг дандаа дуурайхад тийм ч сайхан биш дээ гэж Яло ундууцав.

	— Уухай! Тэгвэл би чамд нэг юм хэлж орхиё! Миний тусгал мөртөө надтай огт төсөөгүйд чинь би их гайхаж байна гэж Оля уурлав.

	— Юугаараа? Чухам юугаараа тийм төсөөгүй байна гэж? Солгой, бас тэгээд чамайг баруун хацар дээрээ мэнгэтэй байхад, зүүн хацар дээрээ мэнгэтэй байгаагаараа юу даа?

	— Мэнгэ хамаагүй. Чамайг хараад байхад... битгий муу юм санаарай, Яло минь... чамайг хараад байхад их аймхай амьтан юм. Үүнийг уучилж болмоор байтал чамд өөр бас нэг дутагдал бий... 

	— Уучилж болмоор гэнэ шүү, чи юү дээ тэгээд? Чи минь надтайгаа бүр эзний буурьтай ярьж байх шив дээ. Би чиний тусгал ч гэсэн чам шиг нэг охин гэдгийг минь битгий мартаарай. Тэгээд бас өөр ямар дутагдал байдаг байх нь вэ?

	— Чи гамшиг зовлонд учирсан хүнийг юуханд ч бодохгүй байна шүү дээ. Хөөрхий Рөхөнийг чи өрөвдөхгүй байна гэж үү дээ?

	Яло дуу шуугүй болсноо, гэнэт их л сэтгэл зовсон янзтайгаар

	— Оля минь уучлаарай Би яагаад ийм зантайгаа өөрөө ч гэсэн гайхдаг юм. Сайн охин байх сан гэж бодоод хэчнээн хичээвч нэг л болж өгөхгүй юм даа. Чи намайг ямар тусгүй юм боддог гэж санана? Би ийм муухай зан авираа чинийх гэж боддог байсан юм. Харин чи бол сүү шиг цагаан сэтгэлтэй охин юм байна. Би андуурч байсан бололтой гэхэд нь Олягийн хоёр хацар халуу оргих шиг болжээ.

	«Хөөрхий Яло минь чи минь андуурсангүй. Чи минь миний муухай зан аашийг дуурайж дасаад түүнээсээ салж чадахгүй байгаа юм санж. Өвдөөд хэвтэж байсан манай ангийн нэг охиныг эргэхээр бид ангиараа явж билээ. Тэгэхэд би тэднийхийг яасан их хол юм бэ гэж замын турш ундууцаж явж билээ. Өвчтэй нөхрийгөө бодохын оронд хар амиа бодож явжээ. Яло одоо яг тэгж байна шүү дээ» гэж Оля бодов.

	Оля, Ялогийн мөрөн дээр гараа тавиад:

	— Яло минь, чи намайг анх Рөхөнийг хараад юу гэж бодсон гэж санана Жинхэнэ пионер хүн бол хар амиа бодолгүй, тусламж хэрэгтэй болоод байгаа бусдын төлөө санаа тавьдаг байх ёстой гэж бодсон юм гээд Ялод гараа сунгаж:

	— Хоёулаа байна шүү дээ дахиад муудалцахаа больё, Яло минь! Чамайг би сайн охин, бас тусгүй муу ааш зангаа орхиж чадна гэж бодож байна. Тэгье гэж үнэн голоосоо хичээвэл болдог юм. Би юу эс андах вэ дээ... гэв.

	Нэгийн нь зүүн, нөгөөгийн нь баруун хөл доголсон хоёр охин ордны үүдэнд ирсэнд хоёр манаа алман сүхээ өмнө нь зөрөлдүүлэн хориглоход, Оля:

	— Эрхэм манаа гуай, бид хоёр эзэн хаан Нишгодод бараалхах чухал хэрэгтэй яваа юм! гэв.

	— Юу-у-у?.. гээд, хоёр манааны газар тэнгэр доргитол чанга чанга инээлдэхэд хоёр охин айсандаа ум хумгүй холдов.

	— Энэ хоёр охин солиорсноос зайлахгүй! гэж манааны нэг нь хэлэхэд,

	— Эсэн мэнд дээрээ эндээс тонилцгоо!гэж нөгөө нь алман сүхээ гозолзуулав. Хоёр охин хэрэм даган нааш гэлдэрлээ.

	Хааны ордонд гэрэл цацарч, нээлттэй цонхоор нь хөгжмийн эгшиг, хөгжөөнтэй дуу шуугиан сонсогдож эргэлдэн бүжиглэж буй хосууд үзэгдэнэ. Эзэн хаан шөнийн найр хийж буй бололтой.

	— Ордонд чи бид хоёрыг оруулахгүй гэж би эс хэл лүү гээд, Яло хөхрөлдсөөр байгаа хоёр манаа руу аймхай харцаар хяламхийв.

	Оля гарыг нь чанга атган:

	— Хэзээ ч гэсэн цөхрөх хэрэггүй. Яло минь! Аав минь над ингэж захидаг юм. Урьд өмнө би энэ үгний утгыг бодож үздэггүй байжээ гэв.

	— Ямар ч найдлага алга боллоо шүү дээ. Би их ядарч байна. Хөл өвдөөд бас гэдэс өлсөөд байна гэж Яло уруу царайлав.

	— Энэ хэрмийг тойроод явж байтал өөр үүд хаалга тааралдаж магадгүй.

	— Энэ хэрмийг тойрно гэвэл өчнөөн төчнөөн километр газар явна гэсэн үг шүү дээ!

	— Зуун километр ч байсан хамаагүй! Чи бид хоёр Рөхөнийг аврахын тулд бүхнийг хийх хэрэгтэй! гээд, Оля «Тэгэхэд би ангийнхаа охидтой яг л ингэж уруу царайлж явж билээ. Чи минь өөрийгөө нэг хажуугаас нь хардаг ч болоосой гэдэг байсан эмээгийн минь үг аргагүй л зөв юм. Одоо ингээд өөрийгөө хажуугаас нь харахад яасан ичмээр вэ!»гэж бодов Яло, хоцорч,

	— Би үүнээс цааш явж чадахгүй гэж өрөвдөлтэй дуугарснаа, газар сууж орхилоо

	— Өвгөн минь хэсэгхэн тэвчиж үз л дээ.

	— Чадал алга гээд, Ялогийн хоёр нүднээс нулимс бөмбөрч, дэвсмэл зам дээр жингэр жингэр дуслав. Энэ үеэр ямар нэг юм ачиж дээрээс нь гялалзсан өнгөтэй маажин даавуугаар бүтээсэн хөсөг дэргэдүүр нь өнгөрч явлаа. 

	Ачаан дээр сууж яваа хоёр эрийн нэг нь:

	— Үгүй тэгээд түншээ, энийг чинь бүгдийг нь хаан ганцаархнаа зооглож орхидог хэрэг үү? гэж сөөнгөдүү дуугаар асуугаад ачаа руу алгадав.

	— Манай хаан ч хоолонд муугүй шүү гэж нөгөө нь хэлээд хоёулаа хүд хүд инээлдэв.

	— Юу ачиж яваа юм бол? гэж Ялогийн асуухад, Оля: 

	— Хааны ордны гал зууханд очих хоол хүнс юм байлгүй дээ гэснээ, гэнэт золбоотой болж,

	— Яло минь би нэг арга бодож оллоо! Аль вэ шалавхан гүйе! Энэ хөсөгтэй хамт ордонд яваад орж орхиё! гээд, Ялогийн ханцуйнаас чангаав.

	Хоёр охин доголон гүйсээр хөсгийг гүйцэж сүүлчийн ачаан дээр асан гарч, бүтээлэг доогуур шурган, хөвхийсөн зөөлөн юмтай сагснуудын нэгэн дотор орж суулаа.

	Хөсөг хэсэг яваад зогслоо. Дотор нь хоёр охины орж нуугдсан сагсыг буулгаж нэг тийш нь аваачиж байх шиг байв. Гэнэт халуу оргин хайрсан шарсан хоолны хэншүү үнэртэхэд гал зууханд ороод ирснээ тэд мэдлээ.

	— Энэ сагстай чинь юу юм бэ? гэх нэг хүний огцом дуу сонсогдов.

	— Хорин ширхэг гургуул байгаа юм ноёнтон ахлах тогооч гуай минь. Хүндийг нь яана, золтой л гар тасарсангүй гэж түрүүчийн сөөнгөдүү дуут хариулав.

	— Энэ удаагийн ан ч харин гомдолгүй олз омогтой шүү гэж өөр нэг хүн нэмж хэлэв.

	— Сагстай юмнуудаа энэ туурганы хажууд тавь гэх тушаал залгаж, хоёр охины сууж байсан сагсны ёроол шалан дээр цохив.

	Гал зууханд нэг хүн нааш цааш холхиж сав суулга хангинаж, хутга сэрээ хавиралдан, зуухан дээр савны таг тавих чимээ сонсогдон ямар нэг юм шуугина. Цагаан халаад, дэрвэгэр цагаан малгайтай дүрсгүй тогооч хүүхдүүд хоолны шанагаар даллан нааш цааш зөрөлдөн гүйж буйг хараагүй боловч хоёр охин тэдний хөгжөөнтэй дууг сонсож байлаа. Тогооч хүүхдүүд:

	 

	Манай хаантан гэдэг

	Маш том гүзээтэй

	Ховдог шовдог болохоороо

	Ховх сороод л байх нь тэр

	 

	Тахианы дэгдээхэй 

	Тарган торой

	Нугасны ангаахай

	Нутгийн хяруул

	 

	Өдрийг өнжин бид чинь

	Огтчоод л байдаг, хэрчээд л байдаг

	Өдрийг өнжин бид чинь

	Чанаад л байдаг, шараад л байдаг

	 

	Энэ бүгдийг залгиж орхиод

	Элдвийн ундаа гэхийг нь яана

	Идэмхий энэ хааны

	Гэдэс нэг тэсрээсэй! 

	 

	гэж дуулна,

	— Еэ дээ бас дүрсгүй ч амьтад юм даа та нар минь! гэж нэг эмэгтэй хүн инээгээд,

	— Ингэж дуулж байхыг чинь ахлах тогооч сонсвол та нар минь үхлийн цамхгаас зайлахгүй шүү! гэнэ.

	Байсаар дуу чимээ намсахад, цаанаас нэг хүн:

	— Тича гуай? гэж дуудахад

	— Ноёнтон ахлах тогооч гуай та юу гээв? гэж эмэгтэй хүн асуув.

	— Тича гуай та, гургуулуудаа сагснаас нь гаргаж, мөсөн дээр тавиарай,

	— Жа тэгье ноёнтон ахлах тогооч минь?

	— Би явж унтлаа.

	 — Сайхан нойрсоорой, ноёнтон ахлах тогооч минь! 

	Сагсны дэргэд хөлийн чимээ гарч, хоёр охины толгой дээрх гургуулууд хөдөлж эхлэв.

	ТАВДУГААР БҮЛЭГ : Энэ бүлэгт Оля, Яло хоёр хааны хиа болж хувирна 

	— Хүүе яасан сонин гургуулууд вэ! Энэ гүрний бүх нөлөөт толины нэрийг барьж андгайлсан ч яах вэ, өдий үсээ буурал болтол тогооч хийж яваа би л хүн шиг үсэндээ тууз зангидсан шувуу нэгийг ч үзээгүй юм сан! хэмээн гайхсан Тича авгай дуу тавив.

	Нүүр царай нь халтар болж, ичиж улайсан хоёр охин сагс дотроос босож нүдэнд дулаахан улаан царайтай толгой дээрээ уул овоо шиг овойсон цагаан малгайтай авгайн өмнө духайн зогсон.

	— Еэ хар гургуулын ангаахайнууд! Та хоёр чинь яагаад энэ сагсанд орж орхисон байдаг юм бэ? Ан ав олз омогтой болсон гэдэг нь дэмий биш үг байж шүү!

	— Бид хоёр... бид хоёр... бид хоёр төөрөөд гэж Яло омголтсон уруулаа долооно.

	— Төөрөөд ий? Худлаа хэлбэл тусгүй шүү. Хааны ордонд урилгагүй орж ирвэл юу болдгийг хоёр ангаахай минь мэдэж байна уу? гэж тогооч авгай хэлээд инээмсэглэв.

	— Мэдэж байна.

	— Үгүй ер нь ээж чинь хэн билээ мэдэж байна уу? гэж асуусан юм шиг тун тайван «Мэдэж байна» гэнэ шүү энэ хоёр маань

	Оля нэг их зоримог биш урагшилж:

	— Та их сайхан ааштай хүн байна. Таныг ачит эгч гэдэг байх аа гэж асуув.

	— Тича эгч гэдэг юм аа, охин минь

	— Энэ хоёр чинь нэг л үг шүү дээ. За яах вэ, Тича эгч болог Хайрт Тича эгч минь ээ, та бид хоёрын байдлыг яриагүй ойлгоно... бид хоёр энэ ордонд... Ай чааваас бид хоёрт тун айхтар зовлон тохиолдлоо. Бид хоёр энэ ордонд... 

	— Сагсанд ачигдаж ирдэг хүн би огт үзээгүй юм байна. За тэгээд хоёр ангаахайд ямар гай зовлон тохиолдоо вэ? гэж тогооч авгай бас л инээмсэглэв.

	Оля хариу хэлж амжаагүй байтал шилэн багануудын цаана нэг хүний хөлийн чимээ гарч цуурай нь тэдний зогсож байсан гал зуухны ханхай том өрөөнд тодхон сонсогдсонд:

	— Ахлах тогооч ирж явах шиг байна. Юу нь хазаад босгож орхисон юм бол оо?! гэж Тича эгчийн царай баргар болж, 

	— Хоёр ангаахай минь түүний нүдэнд харагдах хэрэггүй шүү. Миний муу өрөөнд орж байгаад, юу хийхээ ярилцъя гэв.

	Хоёр охин Тича авгайг дагаж, эргүүлгэн нарийн шатаар дээш гарч, үнэтэй чамин эдлэлгүй ч тохилог, цэвэрхэн жижиг өрөөнд орлоо.

	— Энд ус, гар нүүр угаах усны гүц байна. Нүүр гараа сайхан угаацгаа. Шүүгээнд идэж уух юм бий. Та хоёр өлсөж байгаа байлгүй.

	— Жигтэйхэн! гэж Ялог дуу алдахад, тогооч авгай толгойг нь эелдэгхэн илбэж:

	— Ангаахайнууд минь амарч байгаарай, би удахгүй ирнэ гэв. Тича авгайг эргэж ирэхэд хоёр охин гар нүүрээ угаагаад юм хум идэж ууж гүйцээд сууж байв. Яло өөрийн эрхгүй анилдаж байгаа хоёр нүдээ гарынхаа араар нухална.

	— За одоо учир явдлаа яриад байгаарай. Чи дүүгээ бодвол арай сэргэлэн байх шив дээ. Хөөрхий цаад амьтан чинь бүр ядарч орхиж. Үгүй ер нь тэгээд миний хоёр нүд намайгаа хуураагүй юм бол та хоёр чинь лав ихэр байхаас зайлаа гэж үү? гэж тогооч авгай Олягаас асуув.

	Рөхөн хүүгийн тухай яриаг сонсоод, Тича авгай юм бодож шанаа тулж хэсэг дуугүй сууж байснаа:

	— Охин минь чи сүү шиг цагаан сэтгэлтэй хүн юм. Даанч одоо Рөхөн хүүг аврах гэдэг хэцүү болжээ. Түүнийг үхлийн цамхгийн орой дээр аваачаад дөнгөлж орхисон. Хаан маргааш шүүхийн шийдвэр батлах юм гэнэ гэж би дуулсан гэв.

	— Хааныг гуйгаад байвал яадаг бол? гэсэнд, Тича авгай урам муутайхан инээмсэглээд:

	— Манай хаан өөрөө юу ч шийдвэрлэдэггүйг чи мэдэхгүй гэж үү? Тэр чинь сайдуудынхаа зохиосон бичиг сачиг дээр мутар тавихаас өөр юу ч хийдэггүй амьтан, тэр сайдууд нь өөрсдөө л олз ашиг олохоор юм зохионо шүү дээ. Тэд чинь өвөр түрийгээ алтаар дүүргэж, хүн амьтныг айлган сүрдүүлж байхаас өөр юм боддоггүй улс. Охин минь эгч нь юу эс андах вэ дээ! Ах маань Ээлэ сайдын толины газар ажил хийдэг, би ч гэсэн өөрөө Йихлэм сайдын тутаргын тариалангийн шилэн талбар дээр зүтгэж явсан хүн гэж ярив.

	— Йихлэм гэнэ ээ? гэж Оля гайхсан байдалтай хөмсөг өргөснөө.

	— Энэ чинь мэлхий гэсэн үг шив дээ? гэж асуув.

	Тогооч авгай тачигнатал инээж:

	— Тийм ээ. Манай энд тийм нэг сайд байдаг юм. Пээ бүү үзэгд, хэрцгий, ууртайг нь яана, яг л Ээлэ сайдын өрөөсөн гутал. Энэ гүрний бүх тутаргын тариалангийн эзэн шүү дээ. Нээрээ охин минь чиний хэлдгээр яг намгийн ногоон мэлхий шиг амьтан бий дээ! гэв.

	— Тича эгч минь, би юу ч гэсэн хаантай ярилцаад үзэх юм сан.

	— Яаж чи минь хаантай ярилцах юм билээ дээ охин минь. Би ч хүртэл хааны өрөөнд орох эрхгүй шүү дээ. Чи яаж тийшээ орох юм бэ? гэж тогооч авгай гайхаш барагдсан янзтай алгаа дэлгэснээ:

	— Үгүй байз... Нэг арга сүвэгчилж болох ч юу магад шүү. За одоо шалавхан хэвтэж амар. Өглөөний мэрэг сайн буудаг гэж хуучны нэг үг байдаг шүү дээ гэв.

	Сайхан зантай авгай тэр хоёрыг орон дээрээ хэвтүүлж, өөртөө газраар, хуучин хивсэн дээрээ ор зассаныг хоёр охин их ядарсандаа болоод мэдсэнгүй. Бас авгай дээрээс нь тонгойн нэг юм шивгэнэсээр, хөнжлөөрөө өөрсдийг нь тунтайлж хучин байхыг ч мэдэлгүй унтаад өгчээ. Оля тольчид, Рөхөн, нөгөө элээ шиг царайт хүнийг зүүдлэв. Нойрон дунд нь тольчид:

	 

	Харц бид хаад ноёдод талхигдаж

	Хаа явсан газраа худал хуурмагт баригдаж байна.

	Үнэн ёс улам бүр цэцэглэж байгааг

	Үхээрийн зандалчид та нар харж байгаа биз!

	 

	хэмээн дуулж, тэдний дуу улам бүр чангарч, Олягийн сэтгэл хөдлөн зүрх нь булгилав.

	 

	Өмнө маань их үйл биднийг хүлээж байна.

	Үнэн ёс дийлнэ гэдэгт итгэцгээ ах дүүс минь

	Нөлөөт толь нэгд нэгэнгүй тонилог!

	Үхлийн цамхгийг үнсэн товрог болгоё!

	 

	Оля түрүүлж сэржээ. Тасалгааны шилэн туургыг нарны цацраг сэлэм мэт нэвтлэн эгцээрээ тусна. Эргэн тойрон гэрэлтэн туяарна. Нээлттэй цонхоор хааны цэцэрлэг дотор шувуудын жиргэх сонсогдоно.

	Тича авгай өрөөндөө алга байлаа. Оля нэг сайн суниаж эвшээгээд, хучлагаасаа ухасхийн сугарах зуур, доод талд тогооч хүүхдүүдийн:

	 

	Манай хаан гэдэг

	Маш том гэдэстэй

	 

	хэмээн дуулж байхыг сонсоод инээд нь хүрэв.

	Түргэн зуур хувцаслаж, хүйтэн усаар гар нүүрээ угаасанд бие нь бүр сэргэлээ. Ингээд Ялог очиж дуудсанд цаадах нь хөлөө тийчлээд нүд аниатай хэвээрээ

	— Боль л доо, яагаад байгаа юм бэ?! гэж гиншив.

	— Яло минь босоорой!

	Яло орныхоо ирмэг дээр өндийж суугаад өрөөсөн нүдээр Оля руу ууртай нь аргагүй харан:

	— Яасан янзын амьтан бэ, хүн унтуулахгүй юм гэж уруу царайлав.

	Ингээд тун дурамжхан боссон Яло шаахай, бошинз хоёроо өрөөн дотуур эрж мунгиналаа. Яагаад ч тэр юм билээ хоёр шаахай нь гар нүүрийн угаагуурын тосгуур доогуур, бошинз нь орон доогуур орж орхисон байв.

	— Бушуулж үз, Яло минь. Тича эгч ороод ирнэ гэж Олягийн яаруулахад, Яло:

	— Яах вэ дээ! гэжбувтнав.

	— Чи энэ сайхан ааштай авгайгаас ичихгүй гэж үү? Хамаг юмы нь яаж сандрааснаа хараач дээ!

	— Яах вэ дээ?

	— Яасан тэнэг үг вэ?

	— Чиний л ганц хэлэх дуртай үг шүү дээ.

	— Чамайг хараад дургүй минь хүрч орхив!

	— Пээ тэгэв үү? Энэ чинь чи өөрийгөө л хараад тэр шүү дээ! гэж Яло даажигнав.

	Олягийн нүүр улайж:

	— Би бол... аль эрт ийм биш болсон гэж түгдрэн хэлжээ. Эргүүлгэн шатаар хөлийн чимээ сонсогдож, түдэлгүй Тича авгай амьсгаадсаар орж ирэхдээ томоо гэгчийн боодолтой юм барьсан харагдав.

	— Та хоёр минь над зэгсэн ажил удлаа шүү. Тэхдээ та хоёр минь өнөөдөртөө хаантай уулзаж чадахгүй юм гэмээж нь би чинь Тича эгч биш болог!

	Хоёр охин нүдээ том болгож, амаа ангайв.

	— Нээрэн шүү, ангаахайнууд минь. Энэ дотор хааны хиагийн хоёр хувцас байгаа. Хиа нар гэдэг чинь хааны ордонд дуртай цагтаа ордог юм шүү дээ. За аль вэ өмсөцгөө! гэж авгай хөгжилтэйеэ хэлэв.

	— Бид хоёр тэгээд хиа болж орхих хэрэг үү? Оля минь, яасан сонин хэрэг вэ? Чи дуулж байна уу? Чи юугаа бодоод байгаа юм бэ? гэж Яло алгаа ташин гайхав. Оля тогооч авгай руу нэг мөлтөс харснаа:

	— Энэ заль чинь миний сэтгэлд жаахан таалагдахгүй байна. Танд ийм их ажил удсанд битгий уурлаарай, Тича эгч минь ... Энэ чинь нэг ёсондоо мэхэлж байгаа хэрэг шүү дээ гэхэд нь тогооч авгай:

	— Охин минь чи юу ярина вэ? Яагаад мэхэлж байгаа байх вэ дээ. Би сайн учрыг нь ойлгохгүй байна, чи юу ярина вэ?

	— Яагаа вэ? энэ хувцас чинь. Бид хоёр чинь жирийн нэг охид, гэтэл хүн болгон бид хоёрыг тэр хиаг чинь гэж бодно шүү дээ?

	— Энэ чинь тэгээд юугаараа мэхэлж байгаа хэрэг вэ? охин минь? Өчүүхэн уран арга л байхгүй юу. Еэ нь манай энэ гүрэнд худал хэлдэггүй хүн хэн байгаа юм бэ? Магадгүй, охин минь чи хаан, сайд нарыг худал хэлдэггүй улс гэж бодож байгаа байх. Тэгвэл тэд чинь хамгийн худалч улс шүү дээ!

	Оля мөрөө хөдөлгөж:

	— Тича эгч минь би хаан ч биш, сайд ч биш, пионер хүн! гэв.

	— Энэ чинь чухам юу гэсэн үг вэ, эгч нь яаж мэдэх вэ дээ, чамайг их сайн улс хүмүүжүүлсэн бололтой гэж нас ахимаг авгай сэтгэл уяран хэлэв.

	— Оля минь чи эртний сонин сайхан үлгэр унших их дуртай шүү дээ. Тэр үлгэрүүдэд сайн санаат хүмүүс өөр өөр хувцас сольж уран арга хэрэглэх нь бишгүйдээ л гардаг шүү дээ гэж Яло шивгэнэнэ.

	Оля хэсэг зуур бодож байснаа:

	— За би нээрээ үлгэрийн хүн болж орхисон юм бол яах вэ. Гэхдээ энэ чинь нэг л эвгүй санагдаад байна шүү, Яло минь! гэв. 

	— Оля минь, Рөхөн яалаа! Чи бид хоёр түүнийг аврах ёстой шүү дээ!

	— Рөхөн үү? ... гэж Оля нэг санаа алдаад, Тийм ээ, түүнийг ямар ч гэсэн аврах ёстой! За алив, Тича эгч минь наад хувцсаа! гэжээ.

	ЗУРГААДУГААР БҮЛЭГ : Энэ бүлэгт баруун хацар дээрээ мэнгэт хиа хүү хаантанд тоо бодлого зааж өгнө

	Цайвар үсээ сэгсийлгэн задгай тавьсан, хамба хилэн хувцастай хоёр жижиг хиа хүү ордны хүн амьтангүй нэг танхимд орж очлоо. Гялалзсан гоё шаахайгаа усан болор зүймэл шалан дээгүүр чахруулсаар хоёр хиа хүү хоолны том ширээний хажуугаар явж, хааны түшлэгт сандлын хоёр талд очиж зогсов.

	— Энэ их хоолыг хаан ганцаараа идэх юм гэж үү? Таван зуун хүнийг элбэг цатгахаар хоол байна шүү дээ! гэж баруун хацар дээрээ мэнгэт хиаг хэлэхэд, зүүн хацар дээрээ мэнгэт хиа хүү:

	— Ш-ш... Хүн ирж явах шиг байна. Би бүр айгаад өвдөг минь чичирч байна гэв.

	Багануудын цаанаас хар хоргой хантааз, хар оймстой өвгөн гарч ирлээ. Чөргөр нарийхан хөлтэй тэр өвгөн ихэмсэг намбатай нь аргагүй хөдөлнө. Баруун хацар дээрээ мэнгэт хиа хүүг:

	— Яло чи хараач, энэ чинь хотын талбай дээрх усан оргилуурын дэргэд чи бид хоёртой дайралдсан нөгөө өвгөн байна шүү дээ. Өвгөн гуай гэхэд уурласны нь чи санаж байна уу? гэж шивгэнэн асуухад

	— Санаж байна, Оля минь. Энэ өвгөн өөрийгөө ёс... ёс... ёслол эрхэлсэн сайд гэсэн байхаа гэж зүүн хацар дээрээ мэнгэт хиа хүү толгой дохив.

	Энэ үеэр дэргэд нь ирсэн өвгөн тэр хоёрыг ээлжлэн дуугүй харж байхдаа толгой нь салгалан, доргисон хоолойгоор:

	— Хиа нар минь, та хоёр Йихлэм сайдыг хараагүй биз, сайдад яаралтай бичиг ирээд байна гэхэд Оля.

	— Би... би хараагүй гэж бувтнав.

	— Би бас хараагүй гэж Яло толгой сэгсрэв.

	— Хиа улс чинь бүгдийг мэддэг байх ёстой шүү дээ! гэж өвгөн дурамжхан хэлснээ, байзнаарай, байзнаарай та хоёрыг чинь би энэ ордонд анх удаа харж байна, та хоёр эзэн хаантны шинэ хиа нар уу? гэж асуув.

	— Тийм ээ, шинэ гэж Яло айсандаа атиганан, аяархан дуугарав.

	— Хэн та нарыг хиа болгосон юм бэ? гэхэд нь

	— Биднийг үү? гэж Оля мэгдсэнд,

	— Тийм ээ, тийм та хоёрыг хэн хиа болгосон хэрэг вэ? гэхэд нь

	— Та! гэж Яло гэнэт хэлж орхив.

	Ялог огт санаандгүй ингэж хэлэхэд инээдээ тэвчиж ядсан Оля уруулаа тас зуулаа.

	— Би юү дээ? гэж нөгөө өвгөнийг асуухад.

	— Тийм ээ, ноёнтон ёслол... ёслолын сайд та л биднийг хиа болгосон шүү дээ гэж Яло толгой дохив.

	— Үгүй ер нь ... тун санахгүй байх чинь. Ухаанд минь ухна үхсэн юм шиг болчихжээ. Үгүй ер нь нээрээ би та хоёрыг хиа болгосон байх нь ээ! Та хоёр тэгээд юу гэж хэрэлдээд байгаа юм бэ? 

	— Бид хоёр хэрэлдэхгүй.

	— Дуу! гэж ёслол эрхэлсэн сайд чарлаад, хааны ордны хаа нэгтэйд байдаг цаг эгшиглэн дүүгарахыг сонсоод, — Ахлах тогооч оо! Ахлах тогоочоо оо! гэж хашхирав.

	Нэг газраас пагдгар намхан хүн орж ирээд

	— Би энд байна ноёнтон ёслол эрхэлсэн сайд аа! гэв

	— Эзэн хаантан одоо цайгаа зооглохоор морилно. Эзэнтний цайнд ямар зоог зэхсэн бэ?

	— Ноёнтон ёслол эрхэлсэн сайд минь Нишгод долоодугаар эзэнтний энэ өглөөний зоогт шарсан гурван бодон, утсан арван таван хяруул, жангуаст дарсан арван хилэм, дутуу болгосон хоёр зуун өндөг, шанзалсан хорин гургуул, гучин тарган нугас, зуун болсон алим, тавин пүү усан үзэм, таван зуун пүү зайрмаг сүү, далайн цаанаас ирсэн арван авдар дарс тэргүүтнийг зэхсэн.

	— Ердөө энэхэн үү?

	— Тийм ээ, ноёнтон ёслол эрхэлсэн сайд минь ... 

	— Та чинь солиороогүй биз дээ? Эзэнтэн энүүхэнд чинь цадахгүй шүү дээ! Юухан шуухан нэмээрэй! гэжээ.

	Танхимд дуу чимээгүй зарц нар бүртэлзэн, ширээн дээгүүр зоог өрж эхлэв. Ёслол эрхэлсэн сайд хаан эзнээ угтах бололтой гарч одлоо. Энэ үеэр гаднаас хоёр хүн орж ирэхэд,

	— Ээлэ? гэж Яло хирдхийн шивнэв.

	Тэргүүн сайдын хар нөмрөгийн доогуур сэлмийн үзүүр цухалзана. Хажууд нь хөдөлж яваа бөөрөнхий юмыг ажиглавал алтан саан эмжээртэй ногоон хувцастай жижиг, том хоёр бөөрөнхий биеэс бүрдсэн гэмээр хүн байлаа.Том бөөрөнхий нь дөрвөн хөл, гар хажуу тийш цухуйсан бие, жижиг бөөрөнхий нь мариатай нүүр царайтай, халзан толгой ажээ Ногоовтор бүлтгэр хоёр нүд нь мэлхийнх шиг үрчгэр хар зовхиндоо бараг халхлагдаж онийх боловч үрчгэр хар зовхио яаралгүй сөхөхөд нь тэр хоёр ногоон нүдэнд заль ухаантайн шинж мэдэгдэнэ. Ийнхүү нүдээ том болгохдоо тэр хүн навчин дээр суусан ялаа харсан мэлхий шиг ухасхийн цовхрохоор завдаж байна уу гэмээр санагдах ажээ. Тэр хүн эхлээд ширээ рүү, дараа нь Ээлэг харснаа бөглүүхэн паржигнасан дуугаар:

	— Хаан биднийг төрийн чухал хэрэг зөвлөхөөр урьсан байтлаа өглөөний зоогоо ч зооглоогүй байна шүү. Тэргүүн сайд та намайг ингэж битгий ширтээд бай л даа! Таны энэ харцыг даахгүйг минь та өөрөө мэдэхгүй биш дээ гэв.

	— Миний харцыг хэн ч даахгүй шүү. Йихлэм сайд минь! гээд Ээлэ инээмсэглэнэ.

	— Тэргүүн сайд та харцаараа гайхуулах зэгсэн дуртай хүн юм. Ажил явдлынхаа тухай яривал дээр юм биш үү? Манай ард түмэн нөлөөтэй толинуудыг тоохоо байж байгаа бололтой. Та юу гэж бодож байна? гэж мэлхий хүн зэвүү нь хүрсэн янзтай бувтнав.

	— Тийм л бололтой, Йихлэм сайд минь. Өчигдөр тэр ч байтугай тольчин жаал нэг нөлөөтэй толь хагалж орхисон шүү!

	— Ээлэ минь энэ гүрний хүн ард даруулгаа алдаж гүйцээд байна! Эдний чинь номойхон байлгахын тулд айлгах хэрэгтэй болоод байна гээд Йихлэм халааснаасаа том түлхүүр гарган:

	— Манай харц ардад энэ л хэрэгтэй болоод байна! гэсэнд Ээлэ сайдын хоёр хар нүд гялалзан,

	— Энэ чинь юу юм бэ? Түлхүүр үү?

	— Тийм ээ, энэ бол миний тутарга тариалагчдын гав дөнгөний түлхүүр! Тариалан дээр тун ширүүн болоод байна. Ээлэ минь! Ингээд би таных шиг гав, дөнгө, түүнийг цоожлох цоож түлхүүр хийлгэж авсан юм гэжээ.

	Ээлэ сайд түлхүүрийг авч нарийвчлан үзээд,

	— Нээрэн яг үхлийн цамхаг дээрх гав дөнгөний маань түлхүүр гэсэн үг байна шүү. Үүний чинь би л санаачилсан зүйл шүү дээ Йихлэм минь! гэж тэргүүн сайд омог бардам хэлэв.

	— Энэ бол таны шилдэг сайхан санаачилга шүү дээ, Ээлэ минь! Үхлийн цамхаг улс гүрэн даяар алдартай газар!

	 — Үхлийн цамхаг дээрх гав дөнгөний цоожинд таардаг түлхүүр хоёр болсон нь муу байна даа, Йихлэм минь!

	— Ээлэ минь үүнд бүү санаа зов. Би түлхүүрээ биеэс огт салгадаггүй. Гэтэл таных хаан ширээний ар талд дүүжлээтэй байдаг шүү дээ.

	— Гэлээ ч гэсэн энэ гүрэн улсад түүнтэй ижил өөр нэг түлхүүр бий болсон нь миний сэтгэлд нэг л нийцэхгүй байна. Йихлэм минь гэж Ээлэ хүйтнээр хэлэв.

	Оля, Яло хоёр сайдуудын яриаг чих тавин чагнаж байлаа.

	— Дуулав уу? Нэг түлхүүр нь хаан ширээний ар талд дүүжлээтэй байдаг гэлээ шүү дээ гэж Олягийн шивнэхэд, Яло

	— Дуулсан гэж уруул хөдөлгөх төдий болов. Багануудын араас ёслол эрхэлсэн сайд буцан орж ирээд хүзүүгээ сунган ихэмсэг нь аргагүйгээр:

	— Эзэн хаан Нишгод долоодугаар заларч айсуй! гэж мэдэгдэв.

	Хаа нэгтээ бүрээ бишгүүр дуугарч, танхимд байгсад цөм тэргүүнээ мэхийв. Бараа бологчдоор хүрээлүүлсэн Нишгод долоодугаар хаан ширээ рүү дөхөж ирлээ.

	Хаан өглөөнийхөө зоогт яарсангүй. Үнэт эрдэнэс болсон хар хөх хантааз руугаа зантгар толгойгоо шигтгээд, атигар хоёр хөлөө арай ядан зөөж алцганан өөрөө өөртэйгөө ярих, чихэндээ хүрэм дарвагар зузаан уруулаа өмөлзүүлэн нааш цааш явж байлаа. Ингэж явахдаа бодол санааны аясад тохируулах мэт бөлцгөр мойног хуруутай богинохон гараа хөдөлгөх бөгөөд арван мойног хуруунд нь үнэт бэлзэг гялалзах ажээ. Чөргөр хоёр хөл дээр хүнд том биеэ тогтоож явах хэцүү учир тэр пагдгар муухай хүн эв хавгүй гэдэг нь аргагүй хоёр тийшээ дайвалзаж явна.

	Хаан суудлынхаа хажууд ирээд, сая л нэг тэргүүнээ өргөв. Алмайрсан тэнэг харцтай өнгөгүй хоёр нүдтэй хүн харагдлаа.

	— Зуун талбайд, зуу зуун толь бий гэж бодвол бүгд хэдэн толь байх вэ? гэж Нишгод долоодугаар дуугарав. Бүгд л хүндэтгэлтэйеэ нам жим болоход, хаан шадар хүмүүсээ дэс дараалан нэр цохож:

	— Та мэдэж байна уу? гэж асууна.

	— Мартчихжээ. Хаан эзэнтэн минь, би багаасаа тоо бодлогод базаахгүй байсан юм.

	— Та мэдэж байна уу?

	— Бүгд хоёр зуун толь байна, хаан эзэнтэн минь.

	— Хар тэнэг! За алив та хэд гэж бодож байна? 

	— Гурван зуу, хаан эзэнтэн минь.

	— Ялгаагүй тэнэг амьтан! Та хэд гэж бодож байна?

	— Гурван зуун тавь эзэнтэн минь

	— Яагаад гурван зуун тавь байдаг юм бэ?

	— Гурван зуу биш бол гурав хагас байж таарах юм уу гэж бодсон юм л даа эзэнтэн минь.

	— Бүтэн хагас тэнэг чинь чи байна даа!

	— Хаан эзэнтэн та их цэцэн хүн юм! гээд саяны шадар хүн «Хи-хи» гэж инээв.

	— Ёслол эрхэлсэн сайд та хэдэн толь байна гэж бодож байна даа?

	— Гурав байна гэж бодож байна хаан эзэнтэн минь.

	— Яагаад гурав байдаг билээ хөө?

	— Эзэнтэн минь өршөөн соёрх. Намайг жижигхэн байхад асрагч авгай шалан дээр алдаж толгойгоор минь... 

	— Чиний наад толгой одоо бүтэн шив дээ?

	— Бүтэн байх аа, эзэнтэн минь тэгээд түүнээс хойш би гурваас цааш тоолж чаддаггүй болж орхисон юм.

	— Хээ... Энэ чинь сонин юм байна. Хоёр хоёрын хэд вэ?

	— Гурав болно, хаантан минь!

	— Таваас нэгийг хасахад хэд болох вэ?

	— Гурав болно, эзэнтэн минь

	— Үгүй ер нь. Чи чинь тэгвэл энэ гүрний хамгийн тэнэг хүн байна даа хөө!

	— Яриангүй тийм эзэнтэн минь!

	Хаан их бодлогоширсон янзтай уруулаа өмөлзүүлээд нөмрөгөө тайлж баруун хацар дээрээ мэнгэт хиа хүүгийн гар дээр шидэж тохоод, сэлмээ тайлж зүүн хацар дээрээ мэнгэт хиа хүүд бариулав. Ингээд уртаар санаа алдан түшлэгт сандал даа суулаа. Хааны хамаг ухаан санаа төвөгтэй бодлогын хариу олох ганц бодолд эзлэгдээд байсан учир хоол базааж зооглосонгүй.

	— Зуун талбайд, зуу зуун толь! Бүгд хэдэн толь болохыг хэн надад хэлж өгөх хэрэг вэ? хэмээн хаан уурсан гар арчсан алчуураа ширээн дээр чулуудав. Ээлэ Йихлэм рүү хазайн

	— Хэлээд өгчих үү? гэж шивгэнэхийг Оля сонсов.

	— Яах гэсэн юм бэ? Ингэж л тэнэгэрч байг. Бидний ажил явдалд саад болохгүй сайн биз гэж Йихлэм мөн шивгэнэв.

	Хаан суудлаас өндийж, зангидсан гараа толгой дээрээ гозолзуулан:

	— Хэн үүнийг надад хэлж өгөх хэрэг вэ? гэв.

	— Нэг түм гэж нарийхан дуу гарахад, бүгдээр гайхан эргэн тойрноо ажиглав.

	— Хэн хэлэв? гэж хааны асуухад:

	— Би... гэж хариулсан баруун хацар дээрээ мэнгэт хиа хүү дээр хүн бүхний нүд туслаа.

	— Өөрийнхөө үзэсгэлэн, гуа дүрээр тангараглая! Ийм жижиг жаал ийм хэцүү бодлого бодож чадна гэж би энэ яваа насандаа сонсоогүй юм байна гэж хаан хэлэв.

	— Энэ чинь ер хэцүү бодлого биш шүү дээ

	— Чи тэгж бодож байна уу?

	— Тийм ээ, үүнийг би амархан бодлого гэж лавтай мэдэж байна!

	— Яасан тэнэг юм ярина вэ? Энэ чинь тун хэцүү бодлого байгаа юм, чи лав буруу бодсон биз. Үүнийг бодохын тулд зуун зууг хооронд нь нэмэх ёстой. Гэтэл чамд тэгж нэмж орхих завдал болоогүй шүү дээ.

	— Би тэгж нэмээгүй л дээ. Зууг зуугаар үржүүлээд л болох нь тэр,

	— Уухай! үржүүлэх чинь нэмэхээс хэцүү шүү дээ?

	— Яалаа гэж. Зууг зуугаар үржүүлнэ гэдэг чинь ар талд нь хоёр тэг нэмээд л гүйцэх нь тэр шүү дээ. Харандаа цаас байдаг сан бол яаж үржүүлдгийг би танд одоохон үзүүлж болох л доо.

	— Хөөе зарц нар! Хиа хүүд минь цаас харандаа авчирч өг! гэж хаан алга хавсраад: За хө чамайг худал хэлсэн байвал шилэн туйвангаар тас туйвандуулна шүү! гэхэд Оля

	— Танд тийм төвөг удахгүй байх гэж бодож байна. Энэ бодлогыг чинь би одоохон бодож орхино. Таны энэ пальтог өөр нэг хүн барьж байг гэв.

	— Юун яасан пальто? гээд, хааны нүдэнд гайхсан байдал тодров.

	— Яагаа вэ дээ. Таны тайлаад, надад бариулж орхисон энэ... 

	— Аа, нөмрөг үү? гээд, хаан өршөөнгүй инээмсэглэснээ, — Хиа хүү чи ямар хачин этгээд хэлээр ярих юм бэ? Аль вэ нэг нь хиа хүүгийн барьж байгаа хааны нөмрөгийг ав! гэж тушаав. Хаан, хиа хүү хоёр аяга таваг холтгож зайчлаад, ширээн дээр тонгойлоо. Тэр хоёрыг зэгсэн удаж удаж өндийхөд хааны бараа бологчид цөмөөрөө энд тэнд багана налаад зүүрмэглэж орхисон, ёслол эрхэлсэн сайд танхимд адуу ороод ирсэн юм уу гэмээр хурхирч байжээ. Ээлэ, Йихлэм хоёр л сэрүүн сэргэг, ширээний нөгөө үзүүрт ямар нэг юмны талаар маргаж сууна Нишгод долоодугаар хааны царай баясгалантайяа гэрэлтэн,

	— Еэ бас гоёо! Еэ бас мундгаа! Еэ бас гайхамшиг аа! Энэ чинь үнэндээ хялбархан арга байна шүү! Одоо би ямар ч тоо үржүүлж чадна. Хөөе та минь! гэж шинэ нээлтэд сэтгэл хөдөлсөн хаан дуу шуу болов.

	Танхимын өнцөг булан болгоноос нүдээ нухалсаар шадар бараа бологчид санд мэнд цугларлаа.

	— Та нар сонсож бай! Хэрэв хэдийг ч юм бэ дээ, за байз хэдийг за яах вэ зуун арван долоог хоёр зуун арван дөрвөөр үржүүлбэл хэд болохыг та нар мэдэж байна уу? гэж Нишгод хашхирна.

	Шадар бараа бологчид нь таг чиг зогсоно.

	— Мэдэх хүн алга уу? Тэгвэл үүнийг чинь та нарын хаан би мэднэ! Нэгэн түм нэг мянга долоон зуу болно.

	— Нөхөр хаан та энэ бодлогыг буруу бодож орхилоо гэж баруун хацар дээрээ мэнгэт хиа хүүг хэлэхэд, хаан цэхэр нүдээ анивчуулан

	— Юу-у? Юу яасны чинь нөхөр? гэж гайхав.

	— Өршөөгөөрэй, би... би хаан эзэнтэн минь, та энэ бодлогыг буруу бодож орхилоо гэж хэлэх гэсэн юм.

	— Яагаад буруу байдаг юм бэ? Чамайг тас туйвандуулна! Үржигч тооны ар талд хоёр тэг нэмдэг гэж чи сая өөрөө над хэлсэн шүү дээ?

	— Эзэнтэн минь би танд гурван цагийн турш тайлбарласан шүү дээ. Арав, зуу, мянга гэх мэтийн тоогоор үржүүлэхэд үржигчийн ард нь тэг нэмнэ гэж би танд хэлсэн шүү дээ гэж баруун хацар дээрээ мэнгэт хиа хүү урамгүйхэн хэлэв.

	— Үгүй ер нь... 

	— Эзэнтэн минь би танд дахин зааж өгөхөд бэлэн байна.

	— Болно гээд хаан эвшээснээ, харин хоолны дараа болъё. Чи нээрээ агуу их тооч хүн байна. Би чамайг томилсон тухай хааны зарлигт мутар тавина. Чамайг хэн гэдэг бил ээ?

	— Оля гэдэг.

	— Юу-у?

	— Наадхын чинь нэрийг Коля гэдэг юм эзэнтэн минь. Хаан эзэнтэн минь... өршөөж соёрх. Наадах чинь тоо бодсоор байгаад ядарч орхисон бололтой гэж зүүн хацар дээрээ мэнгэтэй хиа хүү яаран учирлав.

	— Чамайг чинь бас хэн гэдэг бил ээ?

	— Намайг... намайг Ялок гэдэг эзэнтэн минь.

	— Чи бас тооч уу?

	— Тийм ээ, эзэнтэн минь гэж зүүн хацар дээрээ мэнгэт хиа хүү ихэмсэг толгой дохисноо дорхноо санаа авч: — Гэхдээ Коля надаас илүү шүү эзэнтэн минь. Бид хоёр ах дүү улс болохоороо хамтдаа тоо боддог юм гэсэнд хаан:

	— Хөөе та минь бүгдээрээ сонсож бай! Би хаан төрийн тэргүүн тоочоор Коляг, түүний туслагчаар Ялокийг томиллоо! гэж мэдэгдэв

	Ингээд хаан өөр нэг юм хэлэх гэгэл яг тэр үеэр танхимд мандал барьсан зарц орж ирээд:

	— Тэргүүн сайдад мэдээ ирлээ! хэмээн мэдэгдэв.

	Ёслол эрхэлсэн сайд гэнэт толгойгоо атгаж:

	— Йихлэм сайд минь намайг өршөөн соёрх! Би бүр мартаж орхижээ. Танд бас тутаргын тариалангаас чинь яаралтай мэдээ ирсэн... Ухаанд минь ухна үхжээ гээд, нударганыхаа цаанаас бичиг гаргаж, Йихлэм сайдад чичирсэн гараараа сарвайлаа.

	Хоёр сайд хоёулаа гардан авсан цаас руугаа нүд хурцлан уншиж буйг Оля харжээ.

	— Эзэн хаантан минь! Тольчид бослого гаргаж хуягийн биеийг зодож занчжээ... Эзэнтэн минь би одоохон явах хэрэгтэй болов гэж Ээлэ тасалдсан өндөр дуугаар уламжлав.

	Оля, Яло хоёр их л учиртай, баяр хөөртэй харцаар бие биесийг харлаа.

	— Эзэн хаантан минь! Тутарга тариалагчид ажилд гарсангүй! Талх нэхэж байна гэнэ хэмээн Йихлэм хүнгэнэв.

	Хаан уруулаа хазаж, гүнээ бодлогоширсон янзтайгаар

	— Тэр ажилчдадаа ахиухан нөлөөтэй толь тавьж өг, тэгвэл тэд чинь тайвширна, гэхэд Йихлэм дуугаа өндөр болгон:

	— Хаан эзэнтэн минь бидэнд толь биш, цэрэг хэрэгтэй! гэв. Хоёр сайд толгой мэхийн ёслоод танхимаас гарч одсонд нам жим болж, тэр хоёрын хөлийн чимээ тодхон сонсогдож байлаа.

	— Тонилж л байг цаашаа, энэ муусайн сайдууд бүр дургүй хүргэж орхидог юм!... гээд, хаан: — Коля. Ялок та хоёр хаан ширээний танхимд ор. Би та хоёртой төрийн чухал нэг ажил явдал ярилцмаар байна гэлээ.

	ДОЛООДУГААР БҮЛЭГ : Энэ бүлэгт хаан хоёр хиа хүү лүгээ “төрийн нэг чухал ажил” ярилцана

	Алтадмал хаан ширээ тэр аяараа үнэт эрдэнэсээр чимэглэгдсэн ажээ. Гэвч гэрэлтэн туяарсан эдгээр үнэт чулуунаас өөр нэг зүйлд Оля, Яло хоёрын анхаарал татагдав. Хаан ширээний ар талд том түлхүүр дүүжлээтэй харагджээ. Тэр бол Рөхөний гав дөнгөний түлхүүр бил ээ! Хаан ширээндээ тухлан суугаад,

	— Юу вэ гэвэл миний гүрэнд нөлөөтэй толь хэчнээн байгааг хэн ч мэдэхгүй билээ. Хиа хүү чи өнөөдөр энэ бодлогын хагасыг бодоход минь туслав. Манай гүрний зуун талбайд нэг түмэн нөлөөтэй толь тавиатайг би одоо мэддэг болсон. Гэтэл тийм толь тэр талбайнуудаас гадна ордон, гудамж, миний албатуудын гэр оронд хүртэл бий. Хаан хүн болгон ямар нэг зүйлээр алдаршиж, нэрээ мөнхрүүлэх ёстой. Ямар шүү мундаг том бодлого бодох хувь зохиолтойг минь хиа хүү чи одоо ойлгоо биз дээ? Гүрэн улсынхаа бүх толины тоог анх удаа бодож гаргасан Нишгод долоодугаар хааныг үр удам нь бахархан дурсана шүү дээ! Энэ агуу их бодлогыг бодоход хиа хүү чиний бие оролцоход бэлэн байна уу? гэж асуув.

	Баруун хацар дээрээ мэнгэт хиа хүү инээдээ барьж ядан хааныг ширтэж байлаа.

	— Миний бие Ялок та хоёрыг өнөөдрийн дотор ордныхоо хамгийн шилдэг өрөөнд оруулж, ордны дээд хэргэм зэрэгтний цалин пүнлүү олгож байя гэж Нишгод цааш ярив.

	Зүүн хацар дээрээ мэнгэт хиа хүү нөгөө рүүгээ зальтайхан хялам хараад:

	— Бид хоёрт тэр цалин пүнлүүндээ дандаа шоколад өгч байвал болохгүй юү, эзэнтэн минь? хэмээн асуухад

	— Юу өгч байвал гэнэ ээ? гэж хаан их л гайхан өөдөөс нь харсанд

	— Шоколад гэж байна аа, эзэнтэн минь!

	— Үгүй ер нь... Бололгүй яах вэ дээ, хэдий чинээ л бол төдий чинээ шоколад, чихэр, бялуу, зайрмаг, сүү бусад амттан шимттэн авч байж болно.

	Зүүн хацар дээрээ мэнгэт хиа хүү нөгөөгөө хаанд мэдэгдэлгүй хөлөөрөө ёворч:

	— Тэгье гээ Оля минь! Чи чихэр боовонд дуртай шүү дээ! гэж шивгэнэхэд Оля түүнийг ууртайгаар түлхэн зайлуулаад:

	— Эзэнтэн минь би бол... гэх зуур нь Яло үгийг нь таслан: 

	— Эзэнтэн таны даалгаж байгаа энэ ажил тун чухал зүйл байна. Иймээс ах бид хоёрт эхлээд хоорондоо зөвлөх зөвшөөрөл олгож соёрхоно уу гэхэд нь хаан:

	— Тэг тэг гэж зөвшөөрөв.

	Яло, Оляг хажуу тийш нь дагуулан очоод:

	— Чи сая хаанд юу гэж хэлэхийг завдав Оля минь? гэж асуухад Оля:

	— Би түүний чинь тэр өгч байгаа ажлыг шал тэнэг зүйл гэж бодсоноо хэлэх гэсэн юм Яло минь! гэв.

	— Тэгж ч хэлэх гэсэн байх гэж би мэдсэн юм! гэж Яло тэрүүхэндээ дуу алдав.

	— Хаан ийм дэмий юмны оронд тольчдын аж байдлыг яаж сайжруулъя даа гэж боддог болоосой. 

	— Чамайг ингэж хэлэх юм бол чи бид хоёрыг дөнгөлж орхино шүү дээ!

	— Энэ чинь үнэндээ тэнэг ажил! Би тийм шударга биш зан гаргахыг хүсэхгүй байна!

	Яло толгой сэгсэрч:

	— Чи энэ насандаа огт худал хэлж үзээгүй юм шиг их үнэнч хүн болох гэж ядаж байх шив дээ гэв.

	— Тийм ээ, би энэ насандаа огт худал хэлээгүй Яло минь!

	— Ай— лаа— лаа! Би их сайн санаж байна. Чи нэг өдөр үлгэр уншиж байгаад эмээгээ хажуудаа ирэхэд нь үлгэртэй ном дээрээ газарзүйн сурахаа тавьж орхиод хичээлээ давтаж байгаа хүн болсон шүү дээ! гэхэд Оля ичсэндээ нүдэнд нь нулимс гүйлгэнэн:

	— Нээрэн тэгсэн шүү, Яло минь. Тийм муухай хэрэг үйлдсэндээ одоо би ичиж байна гэж үл мэдэгхэн шивгэнэв.

	— Яасан ч түргэн засарч орхидог юм билээ дээ гэж Яло үг хаяна.

	Оля уурсаж:

	— Чи минь намайг харин энэ зэвүүн муухай гүрэнд ирээд л ингэж засарч байна гэж бодоогүй биз? Хэрэв Рөхөнтэй дайралдаагүй бол би энд чинь ганц цаг ч байхыг хүсэхгүй байсан юм гэв.

	— Шидэт толины жааз руу оронгуутаа шал өөр болж орхисон чинь сонин юм даа.

	— Яах вэ дээ, би чамайг хараад л...

	— Өөрийгөө хажуугаас нь хараад гээч!

	— Яах вэ тийм болог!.. Чамайг, чамайг ч гэж дээ өөрийгөө хажуугаас нь хараад ичиж байна.

	— За тэр ч яах вэ. Рөхөнийг тэгээд яаж аврах бил ээ? гэж Яло бодлогошрон өгүүлэв.

	— Хөөе хиа нар аа! Та хоёр яасан удаан зөвлөлддөг улс вэ! гэж хаан дуудлаа.

	— Таны хэлснийг би нэг болзолтойгоор зөвшөөрье гэж баруун хацар дээрээ мэнгэт хиа хүүг хэлэхэд хаан:

	— Уухай ... Чи бас над болзол тавьж зүрхэлнэ гэнээ гэж асуув.

	— Тун ялимгүй зүйл эзэнтэн минь. Танд түүнийг биелүүлэх юухан ч биш.

	— Яах вэ сонсъё л доо.

	— Үхлийн цамхаг дээр Рөхөн гэгч тольчин жаал хүү хоригдож байгаа. Түүнийг маргааш өглөө цаазлах юм гэнэ билээ. Эзэнтэн та тэр хүүд өршөөл хүртээ л дээ.

	Нишгод долоодугаар хаан суудлаасаа огло үсрэн босож цэхэр хоёр нүдэнд нь уурсан хилэгнэсэн харц тодрон,

	— Хиа хүү чи өөрт огт хүртээлгүй хэрэгт оролцож байна! Би чамд сайн хүн болох гэж гэмт хэрэгтнийг өршөөж чадахгүй. Би өдий төдийгөөр нь цаазалсан! Би тэр тольчдыг чинь үзэн яддаг! гэж хаан ахархан гараа гозолзуулав.

	— Тэр чинь юуныхаа гэмт хэргийг өдүүлэх вэ дээ эзэнтэн минь? Ядарч зүдэрсэн хөөрхий нэг жаал шүү дээ!

	— Мэдэхгүй! Би тийм аахар шаахар зүйлээр хөөцөлддөг хүн биш! Би сайдуудынхаа айлтгасан болгонд л итгэдэг хүн! Ээлэ бол миний тэргүүн сайд!

	Оля гэнэт Тича авгайн яриаг санаж.

	— Тэр Ээлэ чинь ард түмнийг аль болохоор хавчин хяхах, тулмаа аль болох их алтаар дүүргэхийн тулд юу ч хийхээс буцахгүй хүн гэж би сонссон! Ээлэ чинь толь хийдэг газрын эзэн шүү дээ эзэнтэн минь, тэгээд бас сайд. Тэгээд тэр чинь өөртөө ашигтай хууль дүрэм санаагаараа зохиож байхгүй юү дээ! гэж зоригтойхон хэлж орхив.

	Хаан хиа хүү рүү сэжигтэй хараад:

	— Үгүй ер нь... энэ бүгдийг чи хаанаас дуулсан хүн бэ? Ер нь хиа чи хаанахын ямар хотод өсөж хүмүүжсэн хүн бэ? гэж асуув.

	— Манай тэр хотыг... Ээ дээ мөн ч сайхан хот бий дээ эзэнтэн минь гээд сэтгэл догдолсондоо Олягийн хоёр хацар ягаарав.

	Уур нь бадарч нүүр ам нь татвалзсан хаан суудлаасаа босон харайж, зүймэл шалан дээгүүр, өөхөө даахгүй болсон галуу шиг хазга хазга алхлан,

	— Чиний тэр хоттой чинь дайн зарлана даа хөө! Тэгэх үү? Хиа минь би дайтах их дуртай шүү! гээд, хиа хүүгийн инээж байхыг үзээд гэнэт зогсож : — Хиа хүү чи юундаа инээгээд байгаа юм бэ? гэж асуув.

	— Миний санаанд нэг ёгт үлгэр ороод л инээж байна эзэнтэн минь!

	— Ямар ёгт үлгэр тэр вэ? Би нэг ч ёгт үлгэр мэдэхгүй!

	— Энэ ёгт үлгэрт заан, хав хоёр гардаг юм, эзэнтэн минь.

	— Юу гэж тэр вэ?

	— Нэгэн өдөр зааныг гадуур явж байтал түүн рүү хав нохой дайрч л дээ..,

	— Яасан зоригтой хав бэ!

	— Харин заан түүний боргоохыг огт тоолгүй замаараа л яваад байж л дээ.

	— Зааныг очоод хазаад авдаггүй яасан тэнэг хав бэ? 

	— Тэгвэл заан няц гишгэж орхино шүү дээ эзэнтэн минь! 

	— Би ердөө чиний учрыг олохгүй байна. Хүн дайны тухай ярьж байхад чи юун нохойгоо яриад байгаа юм бэ? Дайн гэдэг чинь алдар нэр олз омог авчирдаг зүйл шүү дээ:

	— Дайн гай гамшиг, үгүйрэл хоосрол л авчирна! Хамгийн тусгүй муу хүмүүс л дайныг хүсэхээс биш, хүн бүхэн энх амгалан аж төрөх сөн гэж хүсдэг юм!

	— Би чиний тэр хоттой заавал дайн зарлана!гэж хаан бүр ч чанга хашхирав.

	— Тэгвэл тэр чинь саяын миний ярьдаг хав, заан хоёрын үлгэр шиг юм болж төгсөнө дөө! гэж Оля ууртайхан хэлэв.

	— Яагаад? Би ердөө учрыг нь олохгүй байна!

	Гэтэл ярианд Яло оролцов.

	— Эзэнтэн минь, гол зүйлээсээ хадуурлаа... Толинуудынхаа тухай ярилцъя.

	Хаан суудал руу хазганан очиж эв дүйгүйхэн дээр нь гарч суугаад. хоёр хөлөө санжгануулан,

	— Хиа хүү чиний болзлыг би зөвшөөрч чадахгүй дээ гэв

	Баруун хацар дээрээ мэнгэт хиа хүү хэсэг зуур юм бодож байгаад,

	— Тэгвэл эзэнтэн танаас би цаазаар аваачих өдрийг хэд хоногоор хойшлуулж үзээч гэж гуйвал болно биз дээ?

	— Үгүй ер нь ... тэглээ ч гэсэн чиний тэр тольчин амь гарахгүй шүү дээ. За яах вэ чиний гуйснаар болгоё. Цаазлах өдрийн нь би долоо хоногоор хойшлуулъя. Тэглээ ч тэр чинь өлбөрч, хатаж үхнэ. За ингээд одоо толины тоо гаргах ажилдаа ор. Хэрэгтэй бол та хоёрт би сүйхнүүдийнхээ нэгийг гаргаж өгье

	— Та их сайн хүн юм эзэнтэн минь.

	Хаан, хиа хоёр хүүгийн хацрыг их өршөөнгүй, өхөөрдсөн байдалтай сулхан алгадав. Гар нь даанч ахархан учир ингэж хиа хоёр хүүгийн хацрыг өхөөрдөн алгадахын тулд суудлаасаа босон өлмий дээрээ цоройх хэрэгтэй болжээ.

	— Хаа очиж та хоёр харин их хөөрхөн жаалууд байна шүү! Айхавтар худалч, зальтай байж таарна даа! Би тийм хүүхдэд их хайртай! Харин та хоёр өөрсдийгөө надаас хөөрхөн гэж бодож байгаа юм биш биз дээ? Тэгж бодож байна даа? Би та хоёрын санаж бодож байгаа бүхнийг мэдэж байна! За тийм бол та хоёр наашаа ир! гээд хаан хоёр хиаг нөлөөтэй том толины өмнө аваачив.

	Толин дотор үнэхээр шал өөр болж орхисон, хааны дэргэд хиа хувцастай хоёр муухай амьтан зогсож байгаа харагдав.

	— За юу гэж хэлмээр байна? гэж Нишгод инээгээд, — За одоо явцгаа, эзэн хааныхаа талаар муу юм бодож хэзээ ч болохгүй гэв.

	Оля, Яло хоёр үүд зүглэсэнд

	— Жаахан хүлээ! гэж хаан араас нь дуудаж тэр хоёрыг зогсоогоод, та хоёрыг толины тооцоо гаргаж байх хооронд би дуртай нэг зүйлээрээ оролдож байя л даа. Би тоо бодох ухаангүй их дуртай хүн. Миний түрүүчийн бодсоноос өөр нэг бодлого хэлээд аль хө. Тэгэхдээ хорийн дотор шүү. Төрийн чухал хэрэг шийдвэрлэдэг хүн толгой тархиа нэг их ядраагаад ч юу хийх вэ дээ гэхэд нь баруун хацар дээрээ мэнгэт хиа хүү хэсэг зуур бодож байснаа,

	— Бололгүй яах вэ, эзэнтэн минь... Нэг тэнэг хүн арван найман толийг хоёр өдөр тоолоод ... гэсэнд,

	— Байз хө. Би толь тоолдог! Чи яагаад «тэнэг» гэв? гэж хаан хиа хүү рүү сэжигтэйхэн харав.

	— Үгүй дээ эзэнтэн минь, ийм бодлого уулаасаа байдаг юм. Таны сэтгэлд нийцэхгүй байвал яах вэ тэнэг биш цэцэн болог. За тэгээд нэг цэцэн хүн арван найман толийг хоёр өдөр тоолжээ. Тэр хүн эхний нь өдөр дараах өдрөөс хоёр дахин цөөн тоолсон бол эхний өдөр хэдэн толь, дараа өдөр хэдэн толь тус бүр тоолсон бэ? Бичив үү эзэнтэн минь?

	— Бичлээ тун сонин бодлого байна... За одоо явцгаа, юу хэрэгтэй бүхнээ зарц нараасаа шаардаарай.

	— Бид хоёрт зарц хэрэггүй. Хаан эзэнтэн таныг татгалзахгүй бол бид хааны гал зуухны тогооч авгай Тича эгчтэй хамт байх хүсэлтэй байна.

	— Тэр авгайг чинь би огт танихгүй юм байна. Та нарт тэр заваан тогооч авгайн хэрэг юу байх юм бэ? 3а ер нь дураараа болцгоо гэжээ.

	... Орой хоёр охиныг хоол идэж байтал Тича авгай сэтгэл зовнисон янзтайгаар Оляд хандаж:

	— Чи яагаад юу ч идэхгүй байна. Охин минь бие чинь зүгээр биз? Чи дүүгээ хар л даа хэчнээн дуртай идэж байна даа гэв.

	— Тича эгч минь би цадсан. Энэ тавагтай хоолоо Рөхөнд аваачиж өгье. Хөөрхий минь гэр жаал хачин туранхай, бие нь муу байсан шүү!

	— Хонгор минь чи тэгээд л юм идэхгүй байгаа хэрэг үү! Агуулахад байгаа юмнаас нь тэр жаал хүүд аваачаад өгч орхихоор юухан шуухан авах юм бол хааныг өглөөний зооггүй болчихно байх гэж бодож байгаа юм биш биз дээ чи минь? Бурхан минь манай Нишгод хаан удахгүй гэдэс нь тэсэрнэ байх даг шүү. За, за хоолоо ид! Дуулаа биз! Уухайс даа тэгээд!.. Та хоёр тэгээд үхлийн цамхаг руу хэзээ очих гэж байгаа хэрэг вэ?

	— Өнөө шөнө ... Манаа нь биднийг оруулдаг бол уу яадаг бол?

	— Тэр муу оруулахгүй хаашаа гарах билээ дээ! Та хоёр чинь хааны хиа улс шүү дээ!

	— Оруулахгүй байгаад үзэг л дээ! Би түүнд чинь тэгвэл харин нэг үзүүлээд өгнө дөө! гэж Яло бүр зориг орж орхисон байлаа.

	Оля Ялог гайхан хараад, инээмсэглэн толгой сэгсрэв.

Автоматаар үүсгэсэн тайлбар]

	НАЙМДУГААР БҮЛЭГ : Энэ бүлэгт Оля, Яло хоёр үхлийн цамхаг нэвтрэн орно

	Шөнө дөл болж байх үед нойрссон хотын гудамжаар дөрвөн морь хөллөсөн сүйх тэрэг хангир жингэр цуурайтан жирийлгэнэ. Сүйх хотоос гарч хар бараа нь бүхнээс дээш торойж орой нь үүлсийн дунд орж үзэгдэхгүй болсон өндөр цамхгийн зүг давхин одлоо. Сүйх тэрэгнээс жижигхэн хоёр хүн хөнгөн шингэн гэгч нь аргагүй үсрэн буухад өмнө нь манаачийн аварга том бие харанхуйн дундаас гарч ирээд.

	— Эзэн хааны зарлиг! Энэ цамхгийн ойр хавиар явах хориотой! гэж алман сүхээ гозолзуулан хашхирав

	— Хориотой байхдаа яах вэ дээ! Чи энэ том биеийнхээ хирээр ухаантай байсан бол өмнө чинь эзэн хааны хоёр хиа зогсож буйг аль хэдийнээ ойлгох байсан биз! гэж хариу сонсоод айсан манаа

	— Эзэн хааны эрхэм хиа нар минь өршөөн соёрх! Төрсөн эхээ ч танимааргүй харанхуй байна шүү. Жаахан хүлээнэ үү, би бамбар асаая гэж бувтнав.

	Манаа «Г»үсэг шиг болтлоо бөгцийж байж, Оля, Яло хоёрын өмнө том хаалга нээж өглөө.

	— Манай энэ газрын мухарт та нар шиг эрхэм чухаг улс бараг үзэгддэггүй юм шүү дээ. Эзэн хааны тэргүүн сайд Ээлэ л хааяа морилж ирдэг юм гэж манаа биеэ цагаатгана.

	Оля манаачид:

	— Бид хоёрт ингэж их мэхэлзэх хэрэггүй! Ээлэ энд байн байн ирдэг үү? гэсэнд

	— Цаазаар аваачих болгонд л ирдэг юм.

	— Яах гэж тэр вэ? тэр... болгоныг харж байх тийм л сонин байдаг юм байх даа?

	— Үгүй, та нар мэдэхгүй гэж үү? гээд, манаа эргэн тойрноо хянамгайлан ажаад:

	— Тэр чинь өөрөө эцсийн дохио өгдөг хүн байхгүй юү дээ!... Тэр үед нь харвал ямар гэж санана, хоёр нүд гэдэг нь час улаанаараа эргэж орхисон хамаг бие нь салганан чичирч байдаг юм, Ер нь ч тэр чинь улай үзэх дуртай элээ төрөлтэй амьтан шүү дээ... Зарим үед түүнийг нэг л харахад нь хоригдол хүн өөрөө цамхаг дээрээс үсэрч орхидог юм. Түүний харцанд хэн ч тэсдэггүйг та хоёр надаас илүү мэднэ биз дээ гэж ярив.

	Охид бие биесийг харав.

	— Шалавхан дээшээ гаръя! гэж Оля шивгэнээд, Ялогийн гараас чангаав.

	 Эргүүлгэн шатны гишгүүр хоёр охины хөл дор бөглүүхэн дүнгэнэнэ. Хагас минут болоход тэр хоёр тас харанхуйн дотор орж орхилоо.

	— Оля минь би айж байна буцъя гэж Ялог шивгэнэхэд Оля: 

	— Яло минь яваад бай, яваад бай! гэв.

Автоматаар үүсгэсэн тайлбар]

	 

	Шат эгц дээш мушгиран өгсөнө. Хөлийн чимээ бамбарын гэрлээс, үргэж айсан сарьсан баавгайнууд бүрэнхийн дунд сүр сар чимээ гарган бужигналдаж зарим нь үл үзэгдэгч далавчаараа охидын биеийг шүргэхээр ойрхон өнгөрч байлаа.

	— Оля, хонгор минь, буцъя! 

	— Яасан ч буцахгүй! 

	— Би харанхуйгаас тун их айдаг... Оля минь чи ч өөрөө харанхуй шат өөд өгсөхөөсөө айдаг шүү дээ.

	— Яваад бай Яло минь яваад бай!

	Харанхуйд хоёр том ногоон нүд гэрэлтсэнээ алга болж нэг хүн зэвүүн инээж, уйлагнана. Энэ аймаар дуу чимээг зогсоо зайгүй давтсан цуурай шатны гулдан өгсөн одно.

	— Энэ хэн бэ, Оля минь?

	— Шар шувуу байлгүй дээ Яло минь. Би ч айж л байна. Тун их айж байна, Яло минь! Гэвч чи бид хоёр буцах ёсгүй! Чи бид хоёр Рөхөнийг аврах ёстой!

	Шат бөглүүхэн хүнгэнэнэ. Ар талд нь зуу юу? мянга уу?... хэчнээн ч гишгүүр үлдсэнийг бүү мэд. Эргэн тойрон үл үзэгдэгч далавч сэржигнэн, зэвүүн инээд муухай дуу сонсогдоно.

	— Яло минь, чамд нэг юм ярьж өгөх үү? Тэгвэл бид хоёр айхаа больж орхино шүү дээ.

	— Тэгнэ шүү, Оля минь, ярь ярь!

	— За тэгвэл сонс... Нэгэн удаа манай бүлгэм цуглаан хийлээ... Гэтэл энэ маань над бүр дээр үед болсон юм шиг санагдаж байна шүү. Яло минь! Бид тэр цуглаан дээр пионер хүн ямар байх ёстой вэ? гэж ярилцсан юм л даа. Манай цуглаанд настайхан нэг хүн ирсэн юм. Толгойтой үс нь був буурал болсон мөртөө их л хөгжөөнтэй эелдэг нүүр царайтай хүн байж билээ. Тэр хүн амьдралынхаа туршид жирийн ард түмний аз жаргалын төлөө тэмцэж явжээ. Дайснууд түүний амь насыг хорлох гээд чадалгүй, гав дөнгө зүүн хорьжээ. Гэтэл тэр хүн шоронгоос оргон гарч чаджээ. Хэчнээн хэцүү бэрх байсан боловч тэр хүн зорьсондоо хүрэхээр юунаас ч буцсангүй. Тэгээд тэр хүн бидэнд хүн бүр амьдралдаа тодорхой нэг зорилготой байх ёстой, тэр зорилгодоо хүрэхийг цаг ямагт мэрийдэг байх хэрэгтэй, хэчнээн хэцүү бэрх байвч тэр зорилгодоо хүрэхийг мэрийдэг байх хэрэгтэй гэж ярьсан юм. Яло минь! Ингэж тэр хүнийг явсны дараа бид бүлгэмийнхээ тугийн тухай дуу зохиосон юм гээд, Оля намуухан хоолойгоор:

	 

	Саруул зорилготой биднийг

	Саатуулах хүч байхгүй!

	Урагшаа! Урагшаа! гэж

	Өлгий нутаг минь тушааж байна!

	 

	Бүлгэм аялалд гарсан бол 

	Бүү хоцор, нөхөр минь! 

	Бид бүгдийг урагш 

	Бүлгэмийн туг даллаж байна!

	 

	Өглөөний улаан нар шиг

	Өндөр дээр минь гийгүүлэн

	Салхины аясаар намирч

	Цаг ямагт дуудаж байна.

	 

	Өмнөх тугаа харахаас

	Өвч сэтгэл тэнүүн бид

	Урам зориг төгөлдөр

	Урагш шамдан алхалж байна!

	 

	Эцэг өвгөдийнхөө адил

	Эгнээ жигдрүүлэн яваа

	Биднийг харсан бүхэн: «Сайн байна. 

	Бүлгэм гэдэг чинь ёстой энэ лээ!» гэнэ.

	 

	Хэцүү цаг тулгарахад

	Бүү гутар нөхөр минь!

	Харанхуй ч байсан шөнө ч байсан 

	Хайрт тугаа санаад алхаад бай!

	 

	хэмээн дуулав.

	Улам бүр итгэлтэй, чангаар дуулж байгаа Оляг Яло зориг муутайхан даган дуулав. Хоёр охины дуу секунд тутам цовоо сэргэлэн болсоор хөгжилтэй цуурай нь цамхгийн өнцөг булан бүрд хадаж эхлэв.

	— Яасан догь вэ. Оля минь! «Харанхуй ч байсан, шөнө ч байсан хайрт тугаа санаад алхаад бай!» Би бүр айхаа больж орхилоо шүү Оля минь!

	— Надад ч айх юм алга Яло минь! Айх юм огтхон ч алга!

	Хоёр охины дуунаас айсан мэт шар шувуу таг чиг болж сарьсан баавгайнууд ан цав руу шигджээ. Гэнэт хаа нэгтэйгээс салхи үлээж охидын толгой дээр одод гялалзаж харагдлаа. Оля, Яло хоёр үхлийн цамхгийн орой дээр гарч ирэв. Хажуухнаар нь сэмжин цагаан үүл суунаглан, тээр дор шилэн хот анир чимээгүй нойрсож байлаа. Бяцхан барилгууд сарны гэрэлд гялталзана.

	Цамхгийн орой дээрх хэсэгхэн талбарыг ажиглан харж байсан хоёр охин нэгэн зэрэг дуу алдав. Талбарын төв дунд гав дөнгөнд баригдсан жаал хүү оддын зүг нүүрээ харуулан хэвтэж байлаа. Оля, Яло хоёр ухасхийн очиж, амьсгаатай эсэхийг нь мэдэхээр хүүгийн дэргэд өвдөг сөхрөн сууж дээрээс нь тонгойв. Рөхөний хоёр хацар цэл мөс байлаа.

	— Бид хоёр хожимдож дээ Оля минь гэж Ялог шивгэнэхэд, Оля хариу дуугарсангүй, шилэн ташмагийн бөглөөг мултлан хүүгийн нүүрэн дээр хэдэн дусал ус дусаасанд Рөхөний зовхи үл мэдэг хөдлөв.

	— Яло түргэл! Толгойг нь өндийлгөж бай!

	Шилэн ташмагийн амсар хүүгийн шүдтэй мөргөлдөв. Хүү уснаас ганц ховдоглон балгаад ёолж эхлэв.

	— Рөхөн минь, нүдээ нээ! Чи бидний үгийг сонсож байна уу?

	— Рөхөн минь!

	Хүү нүд аниатай хэвээр:

	— Та нар намайг цаазлахаар ирээ юү? гэж дуулдах төдийхөн асуув.

	— Бид нөхөд чинь байна, Рөхөн минь!

	— Би зүүдэлж байх шиг байна. Та нар битгий яваарай. Дахиад зүүдэнд минь үзэгдээрэй гэж Рөхөн шивгэнэнэ

	— Бид чамайг аварна! Заавал аварна, Рөхөн минь! 

	Хүү нүдээ арай ядан нээж,

	— Та нар хэн бэ?

	— Бид хоёр Оля, Яло хоёр байна. Чи минь одоохондоо биднээс юм асуух хэрэггүй. Бие чинь их муу байна шүү дээ. 

	— Та нар явах уу?

	— Бид хоёр заавал эргэж ирнэ. Бид хоёр чамайг аварна. Чи урьдаар бага зэрэг тэнхрэх хэрэгтэй. Энэ боодолд идэх юм бий.

	Алс дорно зүгээс үүр хаяарч байлаа. Хоёр охин явахаар босов.

	— Баяртай уулзъя, Рөхөн минь!

	— Битгий яв л даа... 

	— Бид хоёр эргээд ирнэ шүү дээ, Рөхөн минь!

	— Би та нарыг хүлээгээд л байна шүү гэж хүү шивнэв. 

	Оля, Яло хоёр шат уруудан гүйлээ. Сарьсан баавгай ч үзэгдэхгүй, шар шувуу ч дуугаа хураажээ.

	Манаа малгай аван, толгой дохин ёсолж хоёр охиныг үдлээ. Оля зүүрмэглэж суусан дэлбэгчийг ёворч сэрээгээд:

	— Ордон руу яв! гэж хашхирав.

	Морьд замаар орж, амгай хангинуулан жирийлээ.

	Ингээд нэг цагийн дараа Тича авгай,

	— Ай хар ангаахайнууд, та хоёр минь яасан зоригтой улс вэ. Ашгүй нэг буцаж ирж сэтгэл амраалаа шүү гэж өөрөө өөртөөгөө ярьсаар хоёр охиныг хучин унтуулав.

	Оля ядарсан янзтай хучлага дотроо нэг суниагаад, зүүрмэглэх зуураа

	— Тича эгч ээ ... тэнд, миний халаасанд хэсэгхэн шаваас байгаа. Би таны зааж өгснөөр Рөхөний гав дөнгөний цоожны хэвийг дарж авсан. Та толины газар ажилтай ахаараа түлхүүр хийлгэж орхиорой. Тича эгч минь битгий мартаарай! гэж захижээ.


[image: Image]

	ЕСДҮГЭЭР БҮЛЭГ : Энэ бүлэгт Оля, Яло хоёр, хаан, Ээлэ хоёрын яриаг сонсоно

	Тича авгай өглөө зэгсэн орой болсон хойно хоёр охиноо сэрээлээ.

	— Гургуулын ангаахайнууд минь та хоёрыг хэчнээн толины тоо гаргаад байгааг чинь хаан дуулах гэж хүлээж байгаа байх даг шүү. Би бас та хоёрын үсийг янзалж амжих хэрэгтэй байна.

	— Тича эгч ээ, бид хоёр одоохон бослоо гээд, Оля нүд нээх тэнхэлгүй байгаагаа мэдэж: — Ай даа мөн унтаад баймаар байна шүү! гэнэ.

	Бүтэн шөнөжин нойргүй явсан юм чинь арга байж үү дээ!

	— Тича эгч ээ, хэсэгхэн хэвтээд босъё л доо гэж Оля аргадангуй хэлснээ гэнэт хөнжлөө толгой дээгүүрээ авч хаяад хучлагаасаа суга үсрэн босож инээд алдан:

	— За тэр, би босоод ирлээ! Сайхан нойрсоцгоов уу? гэв.

	Оля нойроо бүрмөсөн сэрээхийн тулд өрөөн дотуур инээмсэглэн дэвхэрч байснаа тэр дорхондоо гайхаж:

	— Тича эгч минь та яагаа вэ? гэж асуув.

	— Яагаа ч үгүй, зүгээр охин минь?

	Яло орноосоо удаан дурамжхан нь аргагүй өндийлөө. Тича авгайгаар үсээ янзлуулж байхдаа толгойдоо ярдаглан, «Ёо! ёо!» гэж гэнгэнэхэд нь сайн сэтгэлтэй авгайн сэтгэл зовнисондоо царай нь минчийн улайж байлаа.

	Оля зэвүү нь хүрсэн янзтай ярвайн:

	— Тича эгч минь наадхынхаа үгийг битгий хэрэгс, өвдөж байна гэж шал худлаа гэхэд, Яло:

	— Чи яаж мэд ээ вэ? хэмээн ундууцав.

	— Би мэдэлгүй яах вэ дээ! гээд Оля санаа алдсанаа тогооч авгайг анхааралтай ширтэн: — Тича эгч ээ, өнөө түлхүүр юу боллоо? Та яагаад дуугүй байна бэ? Ах тань Рөхөний гав дөнгөний цоожинд таарах түлхүүр хийгээ биз дээ? гэж асуухад Тича авган гунигтайхан толгой сэгсэрч:

	— Юу ч гэх юм билээ дээ охид минь! Түлхүүр байдаггүй. Толины газрыг хааны цэрэг бүсэлж орхижээ, гэсэнд хоёр охин зэрэг дуу алдаж Оля нь:

	— Одоо тэгээд яана? хэмээн толгойгоо шүүрэн барихад шанааны нь судас луг-луг... луг-луг лугшиж байжээ.

	— Рөхөнийг аврах өнгөрлөө шүү дээ, Тича эгч минь! гэж Яло шивгэнэнэ.

	— Үгүй! өнгөрөөгүй! Бид хааны суудлын ар талд дүүжлээстэй байдаг түлхүүрийг авна! гэж Оля гэнэт хэлэв.

	Хоёр охин шалавхан цайлаад, хааны танхимд орохоор гарлаа. Нишгод долоодугаар хаан баахан цаасан дотор сууж байв. Хуудас цагаан цаас өдий төдийгөөрөө шалан дээгүүр хэвтэнэ. Цөм дээр нь тоо бичээстэй ажээ. Хааны царай зүс базаахгүйхэн харагдав.

	— Далд ямар нэг заль мэх байхгүй л юм бол чамайг би заавал бодно доо! гэж ганцаараа үглэж суусан хаан танхимд орж ирсэн хоёр хиа хүү рүү гайхаш тасарсан янзтай харсаар

	— Энэ бодлогыг чинь бодохдоо бас л тооны нь ар талд тэг нэмэх учиртай юм биш биз дээ хөө, хиа минь гэж асуув.

	— Үгүй, эзэнтэн минь!

	— За тэгвэл мэдлээ. Над хэлж өгсний хэрэггүй шүү би бол юмны учрыг өөрөө л ухаанаараа бодож олох их дуртай хүн байгаа юм. За тэгээд нэг тэнэг хүн арван найман толийг хоёр өдөр тоолсон юм байж л дээ... 

	— Бид тэнэг биш цэцэн хүн гэж нэрлэе гэж тохирсон шүү дээ эзэнтэн минь гэж Оля залруулав.

	— Үгүй хиа минь бодоод байхад тэнэг хүн бол тэнэг чигтэй л үлдэх ёстой юм гэж саналаа. Харин энэ бодлогыг чинь хаан би өөрөө бодож байгаа хэрэг шүү дээ. Тэгвэл хаан хүн болгон цэцэн байдаг юм! Миний гүрэнд надаас өөр бас нэг цэцэн хүн байж яаж таарах вэ дээ!

	— Тэгээд тэнэг хүн тоолж, цэцэн нь бодож байгаа хэрэг шив дээ, эзэнтэн минь?

	— Чухам тийм!

	— Энэ чинь тэгээд эзэнтэн минь тэр тэнэг хүний тоолж байгааг хаан та бодож байна гэдэг чинь зохиж байгаа хэрэг үү?

	— Үгүй ер нь... нээрэн тийм юм уу за тэгвэл дахиад тэнэг биш, цэцэн хүн тоолж байгаа болгож орхиё

	— Тэгвэл цэцэн хүн тоолж, тэнэг нь бодож байгаа хэрэг шив дээ?

	— Яриагүй тийм. Цэцэн хүн тоолж, тэнэг нь бодож байгаа хэрэг гэснээ хаан духаа маажин: — Байз байз бас л биш болоод явчихлаа. Үүнийг чинь зэгсэн сайн бодох хэрэгтэй болоод байна. Бодлогоо түр зуур хойшлуулъя. Та хоёр толио тоолоод эхэлчихсэн биз дээ? гэж асуув.

	— Эхэлсэн эзэнтэн минь

	— Олныг тоолов уу?

	— Олныг тоолсон уу, гэж үү? гэж Яло асуусныг нь давтаад: — Дөрвөн буман нэгэн түмэн найман мянган долоон зуун хорин ес гэж түргэн нэмж хэлсэнд хаан суудлаасаа босож алгаа хавиран:

	— Сайн байна! Сайн сайхан үйлсээ цааш үргэлжлүүл хиа нар минь гэв.

	Зарц орж ирээд гүнээ мэхийн ёсолж:

	— Хаан эзэнтэн танд тэргүүн сайд бараалхъя гэж байна хэмээн айлтгав.

	— Орог, орог гээд хааны царай уйтгартай болов.

	Хоёр охин Ээлэг дахин үзлээ. Энэ удаад Оля бас л түүний харцнаас хирдхийн цочиж нуруу руу нь хүйтэн оргин «Яасан муухай харцтай амьтан бэ, бас энэ шувууны хошуу шиг хамрыг нь» гэж бодно.

	Гялалзсан хар хувцас болсон Ээлэ сайд хаан руу шийдмэг алхлан дөхөж очоод, толгой үл мэдэг мэхийв.

	— Сайд минь, ийм ер бишийн цагаар морилох ямар хэрэг гараа вэ дээ? хэмээн Нишгод долоодугаар ахархан хоёр хөлөө хөдөлгөн эвшээв.

	— Эзэнтэн минь танаас нуугаад ч юу хийх вэ дээ. Гүрнийхээ хувь заяаны төлөө миний сэтгэл зүрх тун их түгшиж байна.

	— Сонин хэрэг байна даа. Ээлэ таныг би зүрхтэй юу гэж огт боддоггүй байсан, харин зүрх байдаг хэрэг болох нь шив дээ! хэмээн Нишгод долоодугаар тэнхээгээрээ инээв.

	— Эзэн минь юун тоглоом, тохуу хийхтэй манатай. Эртнээс янагш ээлтэй энэ гүрэнд маань эцэг дээдсийн үеэс аваад дагаж мөрдөж ирсэн дэглэм журам хувирч байгааг үзээд сэтгэл минь түгшиж байна.

	Хаан бодлогоширсон янзтай духаа маажин:

	— Таны хэлдэг үнэн, сайд минь! Манай ард түмэн уйддаг болоод байна. Дайн хийж зугаагаа гаргах цаг болсон юм биш үү? гэсэнд, Ээлэгийн дув дугариг хоёр хар нүд гялалзан:

	— Дайтна гэдэг чинь бузгай л үг санж, эзэнтэн минь. Би толиныхоо газарт нөлөөтэй толь хийхээ больж, зэр зэвсэг үйлдвэрлэж эхэлье. Дайн бол хэзээд олз омог авчирдаг юм гэнэ.

	— Та толь хийхээ больчих гэж үү дээ? Миний нөлөөтэй толинуудыг уу даа? гэж хаан хөмсөг атируулав.

	— Зэр зэвсэг хийх нь илүү үр ашигтай шүү дээ, эзэнтэн минь.

	— Сайд минь үүний чинь би зөвшөөрөхгүй! гээд, хаан суудлаасаа үсрэн бууж, танхим дотуур нааш цааш гүйв. Ээлэгийн харцанд уур хилэн бадрахыг Оля ажиглав.

	— Толь хийхээ болино гэж юу гэсэн үг вэ? Түүнийхээ оронд харин хувцас хунар ч юм уу, юу ч хамаа байж уу хийхээ больсон нь дээр! гэж Нишгод долоодугаар ахархан гараа гозолзуулав.

	Ээлэ цөхрөнгөө барсан янзтай дал мөрөө хавчин:

	— Энэ тухай бид дараа ярилцаж амжина байх гэж би бодож байна. Би өөр нэг хойшлуулшгүй чухал хэргээр ирсэн гэв.

	— Ямар хэрэг байдаг билээ, ярь л даа.

	— Тольчин Рөхөнийг цаазлах өдрийг яагаад хойшлуулсан юм бэ? гэж Ээлэ хааны нүүр өөд эгцлэн ширтэв.

	— Би өөрийн тааллаар болгосон юм гэж хаан зориггүйхэн хариулав. Хааны хоёр цэхэр нүд сандарсан янзтай цэхэлзэж байгааг Оля хараад хамаг биеийн нь хүйтэн хөлс дааварлав.

	— Өөрийнхөө тааллаар ий гэж элээ шиг царайт хүн гар зангидан ууртай асуув. 

	— Тийм ээ... Ай-яа, намайг ингэтлээ битгий хар л даа. Ээлэ минь! Пээ, бүр толгой эргэж байна! Ингэтлээ битгий ширтээч дээ, Ээлэ минь!

	— Хаан эзэнтэн! Та удам судрынхаа түүхийг хэтэрхий амархан мартаж орхисон бололтой! гэж Ээлэ сайд хэлээд хаан руу дөхсөнд .

	 — Юу... юу гэсэн үг вэ? хэмээн хамаг бие нь дагжин чичирсэн хаан танхимынхаа нэг булан руу шигдэн, гараар нүүрээ халхлав

	— Таны элэнц эх хаан ширээнээ суух гэж дүү хүүхнээ цаазалсан боловч өвөг эцэг чинь хаан ширээг нь булаан авч хатан хааныг цайзнаа бүх насаар нь хорьсон! гэж Ээлэ шүлсээ үсэргэн бархирав.

	— Гэтэл танай эцэг хоёрхон жил хаан суухын тулд эцгээ цаазалсан. Хоёрхон жил хаан суухын тулд шүү! Нэг өглөө орон дотроо үхсэн байсны нь та санаж байх ёстой. Дараа хаан суусан танай ах сайдуудынхаа хүслийг нэг их юманд боддоггүй байсан. Тэр хүн чухам юу болж дууссаныг та өөрөө санаж байгаа байх. Танай ах ууланд яваад ганга руу унаж үхсэн шүү дээ! Ингээд дараа нь та хаан ширээнд заларсан... Бид таныг хаан ширээнд өргөмжлөхдөө төрөл төрөгсдийнхөө гунигт үхлийг хэзээ ч мартахгүй байх гэж найдаж байсан бил ээ! Та бас эзэнтэн минь дүүтэй хүн гэдгээ мартаж болохгүй шүү. Тэр дүү чинь ... гэсэнд,

	— Б-байзаарай. Тэгээд би... би яах хэрэгтэй болж байна? гэж хаан ээрэн Ээлэгийн яриаг таслав.

	— Ямар нэг шалтгаанаар ганга руу унаж үхэхгүйн тулд юуны өмнө «Би өөрийн тааллаар» гэдэг үгээ цөөрүүлэх хэрэгтэй эзэнтэн!

	— М-мэдлээ...

	— Та өөрийн өчүүхэн ч эрх мэдэлгүй хүн гэдгээ санах хэрэгтэй!

	— Ээ, за.... за... 

	— Таныг бид хаан ширээнд өргөмжилсөн! Йихлэм бид тэргүүтэй энэ гүрний баячууд таныг өргөмжилсөн. Тэгэхлээр та бидний хүслийг ёсоор болгодог байх хэрэгтэй.

	Өнөөдөр тольчид миний даамал хуягийг үхтэл зоджээ. Гэмт этгээдийг илрүүлж чадсангүй. Тольчид миний эсрэг аягүй бол эзэнтэн таны эсрэг хуйвалдан тэмцэж байна. Тэднийг сайн айлгах ганц арга байна. Гэтэл та яг ийм үеэр тольчин Рөхөнийг цаазлах хугацааг хойшлуулж орхисон байна шүү дээ! гэсэнд танхимын өрөөсөн буланд шигдэж, Ээлэгийн том хар биед халхлагдаад харагдахгүй байсан хаан сулхан дуугаар:

	— Тэгвэл түүнийгээ цаазлаарай гэхийг хоёр охин сонслоо.

	— Яло, түлхүүр! гэж Олягийн шивгэнэхэд, Яло хааны суудал дээр шийдмэгхэн гарч очоод түлхүүрийг авч өвөртлөв.

	— Маргааш бид Рөхөнийг цаазлах тухай зарлаад нөгөөдөр цамхаг дээрээс шиднэ. Үүнийг хүн бүхэн харах ёстой! гэж Ээлэ цааш ярив.

	— Мэдлээ, сайд минь... Би зарлигт мутар тавимз.

	— Та нар тэгэх ёсгүй! хэмээн Оля өөрийн мэдэлгүй хашхирч орхисонд Ээлэ сайд гэнэт эргэхэд, Олягийн харц Ээлэгийн аймшигт харцтай мөргөлдлөө. Оля айдас хүрч байгаагаа мэдэв.

	— Оля зугтъя! гэж Яло тасалдсан дуугаар хашхирав.

	Оля гэнэт эргэж, танхимаас гүйн гарлаа.

	— Бариад ав! Бариад ав! гэж ар талд нь Ээлэ бархирна. Хаалганы хажууд зогсож байсан өвгөн зарц Оляг барихаар ухасхийсэн боловч халтиран, зүймэл шалан дээр тэрийн уналаа.

	Хоёр охин хязгааргүй урт танхим дотуур багана шат өдий төдийг дамжин хар эрчээрээ гүйсээр, Тича авгайн жижиг өрөөнд сая нэг орж ирмэгцээ:

	— Тича эгч ээ, сүйх хаана байна? Бушуулаарай! Бид хоёрт түлхүүр байна гэсэнд.

	— Сүйх гадаа үүдэнд бий. Түргэл охид минь. Хөтчийг битгий авч яваарай. Цаадах чинь сэжиг авч мэднэ. За сайн яваарай ангаахайнууд минь гэв.

	— Сайн сууж байгаарай, Тича эгч минь! гээд, хоёр охин, настай авгайг эелдэгхэн үнсэж, дахиад л ордны өдий төдий өрөө танхим дамжин гүйлээ.

	Сүйх үнэхээр гадаа үүдэнд зогсож байв.

	— Хөтөч та эндээ байж бай! Бид хоёр хоёулхнаа зугаална гэж Оля хашхирав. 

	Хөтөч хоёр хиа хүүг гайхан харж:

	— Энэ чинь юу гэсэн үг вэ?.. Эзэн хаантны хиа улс хөтөчгүй явж байх гэж үү? гэв.

	— Тэгэхэд яадаг юм бэ?

	— Тийм ёс байхгүй шүү дээ.

	— Яагаад?

	— Хиатан минь өөрөө бод л доо. Ийм чухал улс хөтчийн суудал дээр суугаад явж байж таарах уу даа?

	— Би тушаалаа дахин давтах дургүй хүн! гэж зүүн хацар дээрээ мэнгэт хиа хүү хөлөө дэвсэв.

	Хөтөч суудлаасаа харайн бууж, хиад жолоо цулбуур шилжүүллээ. Морин туурай тачигнаж, сүйх тэрэг салхи шиг жирийлээ. Манаанууд хаалга дэлгээд, шуугин одсон сүйхний араас гайхан харсаар хоцров.

	Сүйх салхи адил жирийнэ. Өнгө өнгийн барилга хажуугаар нь жирэлзэн өнгөрнө.

	— Яло, аль вэ түлхүүрээ

	— Одоохон... 

	Яло өврөө уудалж сандран тэмтчиж байснаа гэнэт дуу алдахад Олягийн толгойтой үс арзас хийх шиг болж,

	— Юу болов, Яло минь! Намайгаа битгий айлгаач! гэсэнд

	— Оля минь... 

	— Яав юу болов?

	— Оля минь, түлхүүрээ хаяж орхижээ!

	— Хаяж орхижээ? Хаана? хэдийд? гэж Оля дуу тавив. 

	— Мэдэхгүй.

	— Яло минь чи юу хийх чинь энэ вэ?! гээд Оля жолоо цулбуураа байдгаараа атгалан, миний л буруу. Чи минь миний тусгал шүү дээ! Би өөрөө байсхийгээд юмаа хаяж орхидог байсан. Би гэрийнхээ түлхүүрийг хэд дахин хаясан гэж үглэв.

	Морьд давхисаар л байлаа. Олягийн нүднээс нулимс бөмбөрч салхинд шилэн тоос болон хийсэж байлаа.

	— Оля минь буцаж түлхүүрээ эрье. Холгүйхэн хаясан байж таарна. Нэг юм хангинах шиг санагдсан юм шүү. Түлхүүр маань нэгтэйд замын хажуугийн өвсөн дотор хэвтэж байгаа байх.

	— Үгүй, буцаж болохгүй. Ордонд түлхүүр алга болсныг мэдээд, бид хоёрыг араас нэхэж яваа байх.

	— Тэгээд одоо яана аа, Оля минь?

	— За байз! гээд Оля нулимсаа арчин: - Ээлэ одоо түлхүүргүй болсон болохоороо Рөхөний гав дөнгөний цоожийг бас онгойлгож чадахгүй гэв.

	— Одоо Йихлэмд л ганц тийм түлхүүр бий. Хааныд байхдаа Ээлэд үзүүлж байсныг чи санаж байгаа биз дээ? гэж Яло дуу алдав.

	— Йихлэм дээр шалавхан очъё, Яло минь!

	— Тэгье, Оля минь!

	Олягийн нэг ташуурдахад морьд бүр ч хурдлан, хоёр охины үс салхинд сэгсийн хийснэ. Сүйх замын тойруугаар ороход, Яло дуу алдан Олягаас зуурав: 

	— Оля минь, онхолдоно шүү!

	— Яло чи яасан аймхай амьтан бэ!

	— Үгүй, Оля минь... 

	— Юуны чинь «үгүй». Саруул зоригтой биднийг саатуулах хүч байхгүй! Бидний дуунд тэгж байдаг шүү дээ?

	— Зорилго саруул нь ч саруул байна, чи бид хоёр зорьсондоо яаж хүрэх хоёр вэ? Йихлэмд очоод юу гэж хэлэх хэрэг вэ?

	— Гонгинохоо больж үз, Яло минь. Зорьсондоо хүрэх түлхүүр бол эрэлхэг зориг, тэсвэр хатуужил байдаг юм гэж аав минь хэлдэг юм. Зорьсондоо хүрэх түлхүүр гэдгийг ойлгож байна уу? Чи минь араас хөөж явна уу үгүй юу гэдгийг харж яв гэжээ.

	 

	НӨЛӨӨТ ТОЛИНЫ ВАНТ УЛС - 2 (e-nom.mn)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

